
MINUTI

Il-Minuti tal-Laqgħa Nru. 9 li saret fit-28 ta’ Mejju 2018, ġew konfermati.

IĊ-CHAIRPERSON (Onor. Alex Muscat): L-Onor. Farrugia. 

ONOR. GODFREY FARRUGIA: Mr Chairman, xtaqt inqajjem punt li joħroġ mill-Minuti. Irrid ninnota li l-aħħar li dan il-Kumitat iltaqa’ kien fit-28 ta’ Mejju, meta aħna hawnhekk konna ftehemna li għandna niltaqgħu kull 15-il ġurnata. X’kienet ir-raġuni li ma sejjaħtx laqgħat f’Ġunju u b’hekk tlifna żewġ laqgħat, meta għandna lista ta’ suġġetti, bħal public domain u waste management li jridu jiġu diskussi u li wħud minnhom imorru lura għal Diċembru 2017? 

IĊ-CHAIRPERSON: Effettivament din aktar hija mistoqsija milli punt li joħroġ mill-Minuti. Fl-aħħar laqgħa konna aġġornajna l-Kumitat għal data li kellha tiġi mħabbra aktar tard u effettivament hekk sar. 

ONOR. GODFREY FARRUGIA: Din hija l-ewwel darba minn mindu twaqqaf dan il-Kumitat… 

IĊ-CHAIRPERSON: Ippermettili, ħa nikkoreġik. Il-prassi f’din is-sena li ilu jiltaqa’ dan il-Kumitat f’din il-leġiżlatura s’issa ma nbidlet qatt. 

ONOR. GODFREY FARRUGIA: Li hi? 

IĊ-CHAIRPERSON: Naħseb li bħala Kumitat iltqajna b’mod kostanti ħafna u ddiskutejna t-talbiet kollha li kellna, għalkemm huwa veru li għad fadal xi talbiet pendenti, u fil-fatt illum se naqra xi talbiet li rċevejt mingħandek, Onor. Farrugia. 

ONOR. GODFREY FARRUGIA: U hemm talbiet oħrajn li qatt ma ġew diskussi, bħal pereżempju t-talba tal-Onor. Karol Aquilina dwar il-waste management li saret f’Diċembru 2017, u t-talba dwar il-public domain li ilha li saret minn ċittadin minn Ġunju 2017.   Se jerġgħu jingħalqu ċ-chances għall-applikazzjonijiet biex ċerti żoni jidħlu fid-demanju pubbliku u għadna ma settiljajniex il-kwestjoni tal-grey area tagħha. Se nerġgħu nidħlu fis-summer recess u m’għandniex soluzzjoni għaliha, meta f’Awwissu nidħlu għas-second tier tal-applikazzjoni tal-Planning Authority (PA). Din tal-public domain li fiha qegħdin inħarsu lejn diversi affarijiet, kemm tanġibbli kif ukoll intanġibbli ta’ wirt pajjiżna, baqgħet hemm u għalqet sena. 

IĊ-CHAIRPERSON: Bħala point of correction irrid ngħidlek li kellna żewġ laqgħat tajbin immens dwar il-public domain. 

ONOR. GODFREY FARRUGIA: Imma mingħajr konklużjoni. 

IĊ-CHAIRPERSON: Ma nafx jekk inti kontx preżenti għalihom. 

ONOR. GODFREY FARRUGIA: Dejjem kont preżenti, qatt ma fallejt. 

IĊ-CHAIRPERSON: Il-laqgħat ma sarux sena ilu imma ftit tax-xhur ilu, fil-fatt fi Frar ta’ din is-sena kellna laqgħa dwar il-public domain. 

ONOR. GODFREY FARRUGIA:  Biex ma niġix miżinterpretat, meta għedt sena ilu kont qiegħed nirriferi għat-talba li saret minn ċittadin privat f’Ġunju li għadda. 

IĊ-CHAIRPERSON: Onor. Farrugia, kemm infakkrek li konna aħna stess li tlabna kjarifiċi importanti dwar il-public domain li jien infurmat, għax staqsejt kemm lill-Awtorità tal-Artijiet kif ukoll lill-PA, li qegħdin jiltaqgħu u qegħdin jaġġornaw ir-rapport li ġie ppreżentat lilna li kellu jiġi aġġornat minħabba li, kif tiftakar tajjeb inti, kien fih informazzjoni nieqsa jew mhux preċiża.  Jien naħseb li ma jkunx għaqli min-naħa tagħna li l-ewwel darba li nieħdu deċiżjoni fuq rapport bħal dan tkun fuq informazzjoni mhux preċiża. 

ONOR. GODFREY FARRUGIA: Imma issa ilu mill-bidu ta’ Frar. 

IĊ-CHAIRPERSON: Imma mhux iċ-Chairman jiddeċiedi meta jiġi ppreżentat lilu rapport! 
ONOR. GODFREY FARRUGIA: Imma nistgħu nfakkruhom. 

IĊ-CHAIRPERSON: Nassigurak li saret. 

ONOR. GODFREY FARRUGIA: U dwar it-talba tal-Onor. Karol Aquilina rigward l-ambjent hemm xi risposta? 

IĊ-CHAIRPERSON: Saritli talba mill-Ministru Herrera stess fuq l-istess suġġett, u ċioè dwar il-waste to  energy, u se tkun qed issir…  

ONOR. GODFREY FARRUGIA:  Id-diskussjoni kellha ssir f’Mejju u ġiet posposta, f’Ġunju ma sar xejn, u issa deħlin għar-recess tas-sajf, jiġifieri rridu nistennew Ottubru. Hux hekk? 

IĊ-CHAIRPERSON: Fil-fatt id-diskussjoni ġiet posposta darbtejn.

Ngħaddu issa għall-korrispondenza.

































KORRISPONDENZA

IĊ-CHAIRPERSON:  Ninforma lill-Kumitat li rċevejt żewġ emails mingħand l-Onor. Godfrey Farrugia u l-Onor. Marlene Farrugia. Waħda minnhom hija datata 18 ta’ Ġunju fejn qegħdin jitolbu diskussjoni dwar regolamenti għall-ħarsien tas-siġar.  Jien infurmajt lill-Onor. Farrugia li kien hemm diskussjoni mal-Ministru li minnha ħareġ li kif ikun qed jippreżenta l-liġi fil-Parlament, se jiġi jagħmlilna preżentazzjoni f’dan il-Kumitat dwar l-istess liġi. 

ONOR. GODFREY FARRUGIA: Mr Chairman, ippermettili naqra l-email li qiegħed tirriferi għalija; mhijiex twila u tgħid hekk: 

“Għażiż Chairperson, Hon. Alexander Muscat,

Nirriferi għall-ħtieġa li r-regolamenti għall-ħarsien tas-siġar u l-imsaġar li l-konsultazzjoni pubblika dwarhom għalqet fl-1 ta’ Marzu tiġi diskussa f’dan il-Kumitat. 

Qed nitlob li l-Kumitat li int tmexxi jiddisskuti u jikkonsulta ma’ awtoritajiet kompetenti r-regoli preżenti u dawk mistennija li għandhom jiġu implementati dwar żbir, qlugħ ta’ siġar, ħarsien ta’ siġar endemiċi, u protezzjoni ta’ msaġar. Hu importanti li nħarsu lejn il-proċess tal-mod kif entitajiet u terzi japplikaw mad-Direttorat għall-Ħarsien tal-Pjanti u s-sorveljanza tad-Direttorat biex ix-xogħol jiġi segwit.

Ninottaw li l-mewġa ta’ qerda li għaddejja bħalissa mhijiex waħda li qed tħares is-sostenibiltà tal-ambjent.

Grazzi.”.

IĊ-CHAIRPERSON:  Il-Ministru.

ONOR. JOSÈ HERRERA (Ministru għall-Ambjent, Żvilupp Sostenibbli u Tibdil fil-Klima): Dwar il-liġi għall-protezzjoni tas-siġar saret draft law, jiġifieri abbozz ta’ liġi, ħriġnih għall-konsultazzjoni pubblika, meta għalaq iż-żmien tal-konsultazzjoni pubblika, ħadna nota ta’ dak li ntqal, għamilna fine tuning tal-istess liġi, daħħalna emendi ġodda u biddilna xi oħrajn. Il-liġi issa hija lesta, bgħattha lill-Uffiċċju tal-Avukat Ġenerali, reġa’ sarilha fine tuning, se titla’ Kabinett u se tkun waħda mill-ewwel liġijiet li se jiġu ppreżentati s-sena d-dieħla. Wieħed irid japprezza li din hija liġi pjuttost ħolistika li ħadet iż-żmien tagħha, jiġifieri it wasn’t left on the shelf, far from it. Jien ma nsib ebda diffikultà li dan l-Abbozz ta’ Liġi partikolari jiġi dibattut quddiem dan il-Kumitat, anzi jkun aħjar ħalli b’hekk in-nies ikunu jafu li din hija liġi komprensiva u se tagħti garanzija għal aktar protezzjoni lis-siġar. Dak huwa l-iskop. Diġà kien hemm liġi antika li ma kenitx b’saħħitha biżżejjed, kellha bżonn tiġi upgraded għax kienet passé u issa għandna liġi  li tindirizza l-bżonnijiet tal-mument. 

IĊ-CHAIRPERSON: Ħalli nirregolaw l-operat ta’ din il-laqgħa, anke minħabba li llum għandna attendenza pjuttost numeruża.  Ejjew ngħaddu għall-item li jmiss tal-aġenda, imbagħad fl-aħħar tal-laqgħa, kif nagħmlu s-soltu, naqblu fuq x’inhu x-xogħol li għandu quddiemu dan il-Kumitat. 

Jekk tippermettuli kemm ninforma lill-Kumitat bil-kumplament tal-korrispondenza li għandna. L-email oħra mibgħuta mill-Onor. Godfrey Farrugia u l-Onor. Marlene Farrugia, hija datata 4 ta’ Ġunju 2018, u fiha qegħdin jitolbu li l-Kumitat jagħmel diskussjoni dwar il-green enclaves u kif dawn jistgħu jiġu protetti aktar. 

L-aħħar email li għandi hija datata 14 ta’ Ġunju 2018 u hija mibgħuta mis-Sur Joseph Borg mill-PA rigward eżerċizzju li kien għadda minn quddiem dan il-Kumitat fil-leġiżlatura li għaddiet, u ċioè l-partial local plan review taż-żona magħrufa bħala Taċ-Ċnus ix-Xewkija. Nitlob lis-Segretarja sabiex tiċċirkola l-korrispondenza li bagħat is-Sur Borg li turi kif ġie finalizzat il-local plan.

L-Onor. Azzopardi. 

ONOR. JASON AZZOPARDI: Sur President, in vista ta’ dak li ġustament qed ifakkar l-Onor. Farrugia fir-rigward tad-demanju pubbliku, jien m’għandix dubju li inti għamilt il-follow up li kien hemm bżonn, però biex tkun aktar formalizzata xtaqt nitlob li tintbagħat ittra formali minnek f’isem il-Kumitat lill-PA ħalli meta, jekk il-Bambin irid, nerġgħu nidħlu lura f’Ottubru jkollna iswed fuq l-abjad, għax il-kliem itir u l-kitba tibqa’, fiex wasal il-proċess.  Qed nagħmel din it-talba għall-ġid ta’ kulħadd ħalli formalment inkunu qegħdin nagħmlu on record it-talba tagħna wara ammont ta’ xhur fejn għadna qegħdin nistennew il-konklużjoni ta’ dan l-eżerċizzju kif kien qalilna s-CEO. 

IĊ-CHAIRPERSON: Jien ma nsib ebda oġġezzjoni li bħala Chairperson tal-Kumitat nikteb kemm lill-Ministru responsabbli kif ukoll liż-żewġ Awtoritajiet li qegħdin jikkordinaw bejniethom, jiġifieri dik tal-Ippjanar u dik tal-Artijiet, sabiex inkomplu nżommu l-momentum li kien inbeda fuq dik id-diskussjoni. 

Ngħaddu issa għall-item li għandna fuq l-aġenda llum.



































DISKUSSJONI DWAR TALBA LI SARET MILL-ONOR. JASON AZZOPARDI RIGWARD IT-TOROQ ARTERJALI FL-AKKWATI TAR-RABAT U Ħ’ATTARD

IĊ-CHAIRPERSON:  Id-diskussjoni li għandna llum qiegħda ssir fuq talba li saret mill-Onor. Azzopardi permezz ta’ email mibgħuta lili fit-18 ta’ Ġunju, li tgħid hekk: 

“Sur President

Permezz tal-preżenti qed nitolbok biex tpoġġi fuq l-aġenda tal-Kumitat Permanenti minnek ippresjedut is-suġġett tal-proġett propost rigwardanti t-toroq arterjali fl-akkwati tar-Rabat u H’Attard u l-entità u l-kwalità tal-impatt ambjentali li dan ser ikollu fuq il-mijiet ta’ siġar li jew ser jinqerdu jew ikunu rilokati.

Sliem.”.

Jien ħassejt li dan huwa suġġett pjuttost topiku u b’hekk iddeċidejt li naqbżu xi suġġetti oħrajn li kellna pendenti u niddiskutu din il-materja llum. Fil-fatt, minħabba f’hekk stedinna lill-Ministru responsabbli u anke lill-kunsilli li se jiġu effettwati minn dan il-proġett sabiex ikunu preżenti għal din il-laqgħa. Qabel nibdew id-diskussjoni xtaqt ngħid li dawk kollha preżenti li jien dejjem nagħti ċans lil min mhux Membru ta’ dan il-Kumitat sabiex jitkellem, però ovvjament jekk għandna numru mhux ħażin ta’ nies li jixtiequ jitkellmu, huwa importanti li nirrispettaw lil xulxin, nisimgħu l-opinjoni ta’ kulħadd u ma neħdux ħin żejjed sabiex b’hekk nagħtu ċans lil kull min jixtieq jagħmel xi punti. 

L-Onor. Jason Azzopardi. 

ONOR. JASON AZZOPARDI: Sur President, qabel xejn ridt nirringrazzjak talli poġġejt fuq l-aġenda dan l-item li jien tlabt li jiġi diskuss.  Inħossni fid-dover, kemm lejn il-Kumitat kif ukoll lejn min qed isegwi, sabiex ngħid x’wassalni biex nikteb u x’innutajt li żviluppa minn dakinhar, u anke sabiex matul din il-laqgħa, grazzi għall-fatt li għandna preżenti  numru ta’ Membri tal-Eżekuttiv, ikunu jistgħu, jew jikkoreġu, jew jinfurmaw lill-Kumitat u lil kulħadd dwar dak li se nkun qed ngħid. 
Nhar il-Ħadd, 17 ta’ Ġunju, fuq il-ġurnal The Sunday Times ġew ippubblikati f’artiklu l-pjanijiet ta’ Transport Malta (TM) biex tagħmel uprooting ta’ madwar 200 siġra. Fl-istess ġurnata, dejjem skont dan l-artiklu, TM issottomettiet 30 pjan ġdid, inkluż version 2 of existing trees to be uprooted. L-għada filgħodu kien hemm artiklu fl-istess ġurnal fejn intqal hekk: 

“A few hours after the controversy erupted, a batch of revised plans were uploaded on the Planning Authority’s website. Compared to the original ones, the number of trees identified for uprooting in the stretch of road from Mount Carmel Hospital to the foot of Saqqajja Hill was revised downwards by about 60.”. 

Imbagħad fl-istess artiklu kien hemm statement attribwit lil Alfred Baldacchino – li jinsab preżenti hawnhekk illum – ex assistent direttur fil-Malta Environment and Planning Authority (MEPA) fejn ġie kkwotat li qal “The measures to transplant the uprooted Aleppo pine trees were doomed to fail”, u anke li dan kien “an unprecedented wave of environmental destruction financed through taxpayers’ money”. 

Sur President, meta jien rajt dawk id-dikjarazzjonijiet ta’ tħassib, ħassejtni fid-dover li niktiblek l-email li għadek kemm qrajt. 

Jumejn wara li ktibt jien, jiġifieri l-Erbgħa, 20 ta’ Ġunju, insiru nafu li ħarġet it-tielet verżjoni, u skont il-media din id-darba n-numru ta’ siġar effettwati jew impattati niżel għal 15. Sal-lum, dawn il-pjanijiet għadhom ma tpoġġewx fuq il-website tal-PA. 

Fil-23 ta’ Ġunju, sirna nafu bir-raba’ verżjoni, u ċioè li tliet siġriet biss se jkunu mpattati. Sal-lum – l-aħħar li ċċekkjajt kien fis-1:30 p.m. – dawn għadhom mhumiex qegħdin fuq il-website tal-PA. Għalhekk jien xtaqt nuża din l-okkażjoni sabiex nistaqsi x’inhi r-raġuni li t-tielet u r-raba’ verżjoni, jekk huma minnhom, għadhom mhumiex fuq il-website tal-PA, u jekk huwa minnu, allura kif minn 200 ninżlu għal tliet siġriet; knee-jerk reaction li tindika nuqqas ta’ ċertu ħsieb u ppjanar. 

Xtaqt nistaqsi jekk għandniex – jien ngħid li għandna – ikollna l-verżjoni tal-aħħar tal-pjanijiet relatati mas-Central Link Project. Naħseb li r-residenti jistħoqqilhom dan u aħna għandna bżonnhom. Xtaqt nistaqsi x’konsultazzjoni saret, bejn min u ma’ min. Illum, wara nofsinhar qrajt online ittra ta’ residenti ta’ Ħ’Attard – għandi nifhem li wħud minnhom qegħdin hawnhekk – iffirmata minn madwar 430 resident, u kif ġejt infurmat – nispera u nittama li ġejt infurmat ħażin – li bil-pjanijiet proposti se jintilfu aktar minn għaxar ġwiebi; bidwi partikolari waħdu se jitlef madwar 30 tommna u ħames ġwiebi. 

Apparti dan il-każ, fil-frattemp, fl-aħħar ġranet kellna l-każ ta’ Ħal Balzan – m’iniex se nidħol fih, imma qrajnih u rajnih – fejn ir-residenti ġew ikkwotati jgħidu li ma kenux infurmati biżżejjed. 

Fin-naħa t’isfel imbagħad hemm il-proposta li fil-proġett li se jsir f’Tal-Barrani, in-naħa ta’ Santa Luċija, se jintilfu numru ta’ siġar, u allura xtaqt li jekk huwa possibbli, bin-nies li għandna preżenti, jingħata dawl fuq jekk dan huwiex veru jew le.  Ilbieraħ qrajt li fi Triq Diċembru 13 il-Marsa, fejn Tasa-Salib, b’mod ta’ malajr tneħħew xi siġar għoljin madwar tliet sulari li kienu tħawlu way back fis-snin sebgħin.  

Sur President, ħassejtni fid-dover lejk u lejn il-Kumitat li nispjega għalfejn tlabt li jkollna din il-laqgħa.  Tlabt ukoll, u int ġentilment aċċettajt, li jkun hawn preżenti numru ta’ sindki u anke Dr. Peter Gatt, li huwa ġeoloġista, għax qrajt intervent li għamel fil-mezzi tax-xandir dwar possibilità ta’ alternattiva; jien ma nifhimx u allura noqgħod fuq min jifhem u xtaqt nisma’ x’qed jgħid Dr. Gatt biex wieħed jara jekk din hijiex fattibbli jew le.  Dak huwa fil-qosor ħafna x’wassalni biex nikteb ħalli dan il-Kumitat jiddiskuti dan l-item, u ċioè għax hemm bżonn niċċaraw numru ta’ affarijiet. 

IĊ-CHAIRPERSON: Onor. Azzopardi, semmejt numru ta’ suġġetti.  Jien se nħalli lil kulħadd jitkellem fuq xiex irid, imma nixtieq li niffukaw b’mod speċifiku fuq it-talba li għamilt inti, jiġifieri fuq is-Central Link Project li anke inti enfasiżżajt fuqu. Jekk il-Ministru jħoss li għandu jikkummenta fuq proġetti oħrajn m’għandi ebda problema li jagħmel hekk, imma nixtieq li niffukaw fuq dan il-proġett.

IĊ-CHAIRPERSON:  L-Onor. Farrugia.

ONOR. GODFREY FARRUGIA: Nixtieq ningħaqad mal-kollega l-Onor. Jason Azzopardi u se nitkellem fuq is-Central Link Project. Xtaqt kieku nitkellem b’mod ħolistiku dwar is-siġar b’mod ġenerali kemm f’Malta kif ukoll f’Għawdex – għax l-istess qed jiġri f’Għawdex – għax dik kienet l-istennija mit-talba li għamilt jien dwar il-pjan ħolistiku, imma sakemm isir pjan ħolistiku nemmen li xorta għandna niddixxiplinaw lilna nfusna u nimxu b’regoli li huma ta’ sens komun u li jħarsu l-interess ambjentali. Għalkemm qegħdin nitkellmu fuq siġar, qegħdin nitkellmu indirettament fuq art għax jekk tneħħi s-siġar minn fuqha, indirettament tkun qed taqbad art li hija rurali, ODZ, u tutilizzaha għall-bini ta’ triq. 

Nifhem li TM kienet ħabbret il-pjanijiet tagħha dwar il-qlugħ tas-siġar bl-applikazzjoni tal-PA fit-13 ta’ Ġunju. Kienet sfortuna li kien hemm uffiċjali min-naħa tal-Ministeru li fis-16 ta’ Ġunju kienu ċaħdu li se jinqalgħu 200 siġra għax fil-fatt, l-affarijiet urew mod ieħor.  Jien ħadt pjaċir li wara konsutazzjoni interna, jew anke interministerjali, saru reviżjonijiet tal-pjanijiet fejn minn 200 siġra waqajna għal 60, minn 60 waqajna għal 15 u llum għal tliet siġriet. Nieħu pjaċir ninnota wkoll li min-naħa tal-Ministeru ntqal li se jiġu mħawla 300 siġra oħra fi spazji tul it-triq. 

Sintendi, għalkemm qegħdin nitkellmu fuq siġar hemm ukoll kwestjonijiet oħra dwar is-Central Link Project li jħarsu l-interessi tar-residenti.  Jien nifhem li din hija xabla li taqta’ miż-żewġ naħat għax filwaqt li minn banda qiegħda tipprova ssolvi l-konġestjoni tat-traffiku fil-bottleneck ta’ Ħ’Attard, min-naħa l-oħra wieħed qed jieħu art...  Jien għadni ma rajtx pjanti, minkejja li dawn huma lesti, u se nitkellem ta’ layman għalkemm se nitkellem ukoll fl-interess pubbliku għax jien rappreżentant tal-poplu.  Jidher li setgħu saru pjanijiet ta’ traffic management alternattivi li huma differenti minn dawk li kienu ppjanati 30 sena ilu, għax ovvjament l-affarijiet inbidlu, u permezz ta’ mezzi moderni u ta’ inġenji, setgħu jintużaw, jew toroq alternattivi diġà eżistenti mingħajr ma nonfqu €55 miljun, imma nonfqu ferm inqas, jew inkella tiġi utilizzata sistema oħra ta’ immaniġġar tat-traffiku anke minn taħt l-art biex b’hekk innaqqsu l-inkonvenjent. Dawn qed insemmihom għax indirettament jolqtu kemm aħna se nieħdu art u siġar. Għalhekk tlabt li nitkellem qabel ma jintervjeni l-Ministru biex forsi jkollu ċ-ċans jirrispondini minn dan l-aspett. Nirringrazzjak. 

IĊ-CHAIRPERSON: Grazzi. Qabel ma nitlob lill-Ministru jagħmel l-intervent tiegħu xtaqt nirrispondi għal xi ħaġa li għadu kemm qal l-Onor. Farrugia.  Kif diġà qbilna aktar kmieni, id-diskussjoni ħolistika dwar is-siġar u dwar il-liġi l-ġdida li tipproteġi s-siġar se tkun qed issir aktar tard din is-sena, kif anke qal il-Ministru stess. 

Nistieden issa lill-Ministru Borg sabiex jagħti rendikont fuq dan il-proġett u nitolbu jispjega ftit minħabba xi konfużjoni li seta’ kien hawn minħabba ċerti rappurtaġġi li dehru f’xi gazzetti lokali. 

ONOR. IAN BORG (Ministru għat-Trasport, Infrastruttura u Proġetti Kapitali): Qabel xejn nirringrazzjakom tal-istedina u nirringrazzja lil dawk kollha li qegħdin hawnhekk u lil dawk il-ħafna nies li jsegwuna minn djarhom, xejn inqas residenti minn Ħ’Attard, Ħal Balzan, Ħal-Lija, l-Iklin, Birkirkara, l-Imrieħel, ir-Rabat, l-Imtarfa, l-Imġarr, il-Mosta u lokalitajiet oħra li b’xi mod jew ieħor jirrigwardjahom dan il-proġett partikolari. 

Jien m’iniex se nwieġeb fuq rappurtaġġi, għax ir-rappurtaġġi jwieġbu għalihom infushom, imma se nwieġeb fuq il-fatti; il-mezzi tax-xandir ikollhom l-artikli u l-istejjer tagħhom, imma jien se nitkellem fuq il-ħidma tal-Gvern. Dan kollu ġie triggered minn artiklu fejn ġurnalist m’għamilx dak li hu mistenni jagħmel kull ġurnalist fuq livell bażiku, u ċioè li jara l-verżjoni tal-parti l-oħra tal-munita, u allura fir-rappurtaġġ tas-Sibt 16 ta’ Ġunju, u mhux tal-Ħadd 17 ta’ Ġunju kif qal l-Onor. Azzopardi, għall-kuntrarju ta’ kif jiġri dejjem, inkluż mill-istess ġurnalist, il-ġurnalist għażel li ma jeħux il-verżjoni tal-fatti min-naħa tal-Gvern u qabad u ppubblika l-istorja li ppubblika. Irrid ngħid li l-aktar persuna li xxukkjat ruħha bit-titlu tas-Sibt filgħodu kont jien stess għax kont naf li dak mhuwiex il-każ, u għall-ennesima volta – għax kelli diversi okkażjonijiet fil-Parlament u f’mezzi oħra tax-xandir sabiex nispjega – se nispjega għalfejn il-kwestjoni tal-200 siġra ma kienet kwestjoni qatt. 

L-ewwel nett, il-PA ikollha wkoll servizzi mogħtija minn esperti esterni, u dawk kienu l-ewwel abbozzi li ġew ippreżentati. Fil-fatt, fl-istess ġurnata, ftit tal-ħin wara li ġie ppubblikat l-artiklu, ġew uploaded il-pjanti li l-PA kienet waslet fihom sa dak l-istadju wara li saret konsultazzjoni interna – kif tajjeb ħaseb l-Onor. Farrugia – bħala Gvern inkluż mal-Awtorità tal-Ambjent u r-Riżorsi. Ma jfissirx li xi ħadd huwa kuntent, jew kien kuntent, li jintilfu 60 siġra taż-żnuber jew razez oħrajn b’mod partikolari dawk indiġini, però komplejna ntejbu l-pjanijiet.  Naħseb li min hu midħla tal-proċess tal-ippjanar jaf li l-perit tal-applikant għandu l-fakultà li jaġġorna, jibdel il-pjanti u jkompli jtejjeb il-proposta tiegħu, u l-PA finalment tieħu d-deċiżjoni tagħha fuq l-aħħar set ta’ pjanti. Jien inserraħ moħħ l-Onor. Azzopardi li d-dikjarazzjonijiet tal-Gvern se jkunu riflessi fil-pjanijiet li l-Gvern jaġġorna fuq is-sit tal-PA meta jħoss li l-aħjar set ta’ pjanti għal dan il-proġett ikunu lesti u jitlob lill-istess Awtorità sabiex tkompli u tipproċessa u tipproċedi b’mod demokratiku l-proċess ta’ din l-applikazzjoni bħal kull applikazzjoni oħra. Tajjeb li issa nispjega ftit fuqhiex qegħdin nitkellmu hawnhekk. 

L-ewwel nett, irridu ngħidu li dan il-proġett ilu ppjanat għal għexieren ta’ snin u kieku kelli l-fakultà nagħmel domanda lill-Ministri tat-Trasport li ppreċedewni kont nistaqsihom għalfejn qatt ma ħassew li kellhom jimplimentaw dak li l-Gvernijiet tagħhom, irrispettivament mil-liema amministrazzjoni kien hemm...  Fuq naħa qed jingħad li dawn huma l-pjanijiet lokali u strutturali li għandhom jiggvernaw il-politika lokali f’dak li għandu x’jaqsam ma’ trasport u setturi oħra, u min-naħa l-oħra ma jridux li jiġu mplimentati. Meta wieħed jidħol fid-dinamika ta’ fejn huwa ppjanat li ssir din it-triq, inħalli lil kulħadd jasal għall-konklużjonijiet tiegħu. Li hu żgur hu li jien m’iniex se nabdika mir-responsabilità tiegħi u ma nagħmilx dak li ilu ppjanat u dak li kulħadd jaf li huwa meħtieġ li jsir minħabba pressjonijiet ta’ ftit individwi li jkollhom l-interess dirett li ma jippermettux li l-Gvern jattwa l-politika li dejjem adotta, jiġifieri l-pjanijiet li ilhom maħsuba għal dan il-post għal għexieren ta’ snin. X’kienet il-konsegwenza? Il-konsegwenza kienet illi… 

ONOR. DAVID AGIUS: Sur President, hawnhekk qegħdin nitkellmu dwar is-Central Link Project jew dwar is-siġar? Jekk qegħdin nitkellmu dwar is-Central Link Project, għalfejn il-Ministru qed jitkellem fuq affarijiet li m’għandhomx… (Interruzzjonijiet) Nista’ nispiċċa s-sentenza? Tista’ tagħtini ċans nispiċċa s-sentenza? 

IĊ-CHAIRPERSON: Se nħallik titkellem. 

ONOR. DAVID AGIUS: Mela ħallini nispiċċa s-sentenza. Jekk hawnhekk qegħdin biex nitkellmu dwar is-Central Link Project m’għandix problema, però ejjew nagħmluha ċara li qegħdin nitkellmu dwar dan il-proġett u x’għandu tajjeb u x’għandu ħażin. Jekk qegħdin nitkellmu dwar is-siġar u kif dan il-proġett se jolqot is-siġar, nitkellmu dwar dan, imma jien m’iniex qed nisma’ affarijiet dwar siġar; ħlief attakki minn taħt lejn xi nies u lejn affarijiet m’aħniex nisimgħu. 

IĊ-CHAIRPERSON: Onor. Agius… 

ONOR. DAVID AGIUS: Lill-Ministru ma waqqaftux.  Jimporta tħallini nispiċċa? Mela ħallini nispiċċa s-sentenza, jekk jogħġbok. 

IĊ-CHAIRPERSON: Le, m’iniex se nħallik. 

ONOR. DAVID AGIUS: Prosit! 

IĊ-CHAIRPERSON: Onor. Agius, hawnhekk jien iċ-Chairman u mmexxi jien; hawn ħafna nies u nixtieq li jkollna diskussjoni ċivili. S’issa ma waqqaft lil ħadd. 

ONOR. DAVID AGIUS: Imma jien nixtieq inkun taf fuqhiex se nitkellmu. 

IĊ-CHAIRPERSON: Naħseb li kont ċar dwar dan. 

ONOR. DAVID AGIUS: Jekk se nitkellmu fuq is-siġar ejjew nitkellmu fuq is-siġar kif xtaq  l-Onor... 

IĊ-CHAIRPERSON: Le, Onor. Agius. 

ONOR. DAVID AGIUS: Se nwessgħu r-remit. Tajjeb! 

IĊ-CHAIRPERSON: M’aħniex se nwessgħu r-remit. Għamiltha ċara mill-bidu… 

ONOR. DAVID AGIUS: Li qed jitkellem dwaru l-Ministru m’għandu x’jaqsam xejn mas-siġar. 

IĊ-CHAIRPERSON: Onor. Agius, it-talba li għandna llum hija biex nitkellmu fuq is-Central Link Project. 

ONOR. DAVID AGIUS:  Mela se nitkellmu fuq is-Central Link Project.  Tajjeb. 

IĊ-CHAIRPERSON: Għalhekk qegħdin hawnhekk. Fuq is-siġar se nitkellmu anke fuq talba kif saret mill-Onor. Farrugia dwar liġi sħiħa marbuta mas-siġar u bħalma ħadt pjaċir tiġi llum, nieħu pjaċir jekk terġa’ tiġi meta nitkellmu fuq is-siġar. B’rispett lejn xulxin nixtieq li ma ninterrompux lil xulxin. 

ONOR. DAVID AGIUS: Jien tlabtek tagħti direzzjoni lil kulħadd għax l-Onor. Jason Azzopardi u l-Onor. Godfrey Farrugia tkellmu fuq is-siġar, filwaqt li l-Ministru tkellem b’mod ġenerali fuq is-Central Link Project minn Ħ’Attard għal Ħ’Attard. 

ONOR. IAN BORG: Jien ġejt hawn sabiex nispjega l-proġett. 

ONOR. DAVID AGIUS: Mela tkellem dwar kemm-il siġra oħra se tinqered jekk tagħmel dan il-proġett! 

IĊ-CHAIRPERSON: Onor. Agius, se nitlob lis-Segretarja tal-Kumitat sabiex tagħmillek kopja tat-talba li għamel l-Onor. Azzopardi biex tkun taf eżattament xi tgħid.

ONOR. DAVID AGIUS: M’għandix bżonn, grazzi. 

ONOR. IAN BORG: Din arroganza, Onor. Agius.  Arroganza grassa. 

IĊ-CHAIRPERSON: Onor. Agius, jekk jogħġbok, inħallu lill-Ministru jlesti mbagħad nagħtik iċ-ċans kollu biex titkellem. 

ONOR. IAN BORG: L-ewwel nett, nirringrazzjak, u nieħu l-okkażjoni sabiex infakkar – u se nkun qed nitlob aktar dwar dan nhar l-Erbgħa lis-Sedja tal-Parlament – kif l-Onor. Agius żgwida b’mod qarrieqi lill-istituzzjoni parlamenari, li hi l-ogħla istituzzjoni demokratika fil-pajjiż, dwar kif l-ex kunsillier Messina Ferrante… 

ONOR. DAVID AGIUS: Objection, Sur President.  Jekk se nħalluh jitkellem fuq nies li mhumiex qegħdin hawnhekk u għandhom problemi partikolari jien se noġġezzjona. Jekk se jitkellem b’dan il-mod jien se nitkellem bil-mod li għandi nitkellem bih ukoll u ngħid x’qalu n-nies fuq il-Ministru fil-laqgħat li kelli. Nitolbok tgħidlu biex jirregola lilu nnifsu. 

IĊ-CHAIRPERSON: Onor. Agius, diġà qed nirregola din id-diskussjoni. 

ONOR. DAVID AGIUS: Kellu l-okkażjoni fil-Parlament li jqum u joġġezzjona. 

IĊ-CHAIRPERSON: Dan il-Kumitat għamilha ċara from day one li jekk l-aġenda hija dik... (Interruzzjonijiet)

ONOR. DAVID AGIUS: Dak int qed tgħidu. 

IĊ-CHAIRPERSON: Taf li għandi rispett lejk… 

ONOR. DAVID AGIUS: Mela twaqqafnix meta nkun qed nitkellem  u waqqaf lill-Ministru. 

ONOR. IAN BORG: Lili qed twaqqafni int! 

IĊ-CHAIRPERSON: Onor. Agius, nagħtik garanzija li meta tkun qed titkellem inti ma jien se nħalli lil ħadd iwaqqfek. 

ONOR. IAN BORG: X’arroganza! 

ONOR. DAVID AGIUS: Arroganti int! 

ONOR. IAN BORG: Fil-Kamra pprova jagħti l-impressjoni li jien kont qed nikkwota b’mod ħażin persuni li mmilitaw fil-partit tal-Onor. Agius u qal li dan mhuwiex minnu u saħansitra, nhar il-Ġimgħa jew nhar is-Sibt li għadda rajna ittra lill-istess ġurnal mingħand l-istess persuna fejn qed tgħid li ħassitha ddispjaċuta kif l-Onor. Agius ta impressjoni ħażina u kif hu għadu favur dak il-proġett.  U allura jien nifhem li l-Onor. Agius ma jixtieqx li jien nippreżenta l-fatti dwar dan il-proġett bl-aħjar abbilitajiet tiegħi.  Imbagħad jiġġudika l-poplu, kemm dak li qed isegwina fuq it-televiżjoni kif ukoll dak li għoġbu jiġi hawnhekk. 

Sur President, kont qed ngħid għaliex dan il-proġett qatt ma sar għalkemm ilu ppjanat u għadu fil-pjanijiet lokali.  Jien ma nafx jekk l-Onor. Agius kellux ix-xorti li fl-2006 ikun parti minn dak il-Gvern li reġa’ approva u reġa’ adotta l-pjanijiet lokali li jesiġu li għandha ssir din it-triq partikolari. Però, ħalli nkompli nispjega aktar. 

L-Onor. Agius irrifera għan-nies ta’ Ħ’Attard, u jien hawnhekk preżenti qiegħed nara s-sindku ta’ Ħ’Attard u xtaqt nistaqsih x’inhi l-popolazzjoni tal-lokalità ta’ Ħ’Attard. Qiegħed jgħidli li hija kważi 11,000 persuna. Issa jien fl-aħħar sagħtejn għamilt eżerċizzju fejn mid-data pubblika li teżisti sibt li mill-400 persuna li ffirmaw il-petizzjoni, 98 persuna biss hija rreġistrata fuq il-lokalità ta’ Ħ’Attard, u allura ma nistgħux ngħidu li 98 persuna qed jitkellmu għan-nom ta’ 11,000 resident f’Ħ’Attard u għall-kumpalment tal-lokalitajiet. Għaliex qed ngħid dan? Il-fatt li l-predeċessuri tiegħi abbdikaw milli jimplimentaw dak li dejjem kien ippjanat u maħsub, il-lokalitajiet ta’ Ħ’Attard, għajr din it-triq komda komda fil-lokalità ta’ Ħ’Attard, tal-Iklin, ta’ Ħal Lija, u ta’ Ħal Balzan, minħabba l-infrastruttura u minħabba t-traffic management li ma jippermettix mod ieħor, ta’ kuljum jispiċċaw jaraw eluf ta’ karozzi jgħaddu minn toroq dojoq imserrpin fil-lokalitajiet tagħhom, u n-nies li jivvjaġġaw min-naħa tal-majjistral tal-pajjiż minn dawn il-lokalitajiet, u minn postijiet oħra bħal Ħaż-Żebbuġ u s-Siġġiewi, kollha jiġġieldu biex forsi jaslu ftit metri qabel il-vettura li tkun qed issuq qabilhom. 

L-isfida li għandna quddiemna hija ħafna aktar ħolisitka minn hekk. Irrid ngħid x’wiret dan il-Gvern mingħand il-predeċessuri tiegħu fis-settur tat-trasport b’mod ġenerali. Nagħmel riferenza l-ewwel u qabel kollox għat-trasport pubbliku, fejn fiż-żmenijiet li kellhom jispiċċaw il-bużulotti, iż-żmenijiet li t-trasport pubbliku kellu jkun wieħed effiċjenti, spiċċajna f’ċirkostanzi fejn il-poplu tilef il-fiduċja tiegħu fit-trasport pubbliku. In-numri juru li fl-2011 kien hemm madwar 23 miljun passiġġier fis-sena jużaw it-trasport pubbliku. Jien nistaqsi kemm kienu ngħataw inċentivi sabiex in-nies jużaw muturi, vetturi żgħar u vetturi tal-elettriku. Morna niftiehmu mal-Kummissjoni Ewropea li sal-2020 se jkollna 5,000 vettura li taħdem bl-elettriku, imbagħad ma ngħataw l-ebda inċentivi! X’sar f’dak li jirrigwarda l-infrastruttura relatata mar-roti jew, aktar minn hekk, x’inċentivi ngħataw sabiex in-nies jagħżlu li jixtru dak il-mezz tat-trasport? Kemm konna qed nisfruttaw il-ferries bejn belt u oħra fejn dan jippermetti? Kemm tajna inċentivi sabiex ċerti setturi tas-soċjetà, pereżempju ż-żgħażagħ, jużaw servizz tat-trasport pubbliku b’xejn? Allura d-difiża li qed issir li jekk isiru iżjed toroq, aktar jiżdiedu l-karozzi, tajjeb li wieħed jeħodha f’dan l-ispettru kollu li qed nispjega għax huwa tajjeb li nnaqqsu d-dipendenza mill-vetturi privati, però jekk is-soluzzjoni hija dik li pprovedewlna l-Forza Nazzjonali – li mbagħad sparixxiet però għandi nifhem li l-Oppożizzjoni Nazzjonalista baqgħet tadotta l-istess programm ta’ qabel l-elezzjoni li għaddiet – u ċioè li jagħmlu a mass transport system li tieħu l-frott tagħha 20 sena oħra, irridu naraw x’se nagħmlu għal dawn l-20 sena għax in-nies xorta jridu jivvjaġġaw mil-lokalitajiet rispettivi li anke huma milquta minn dan il-proġett. 

Aħna ħdimna mhux biss sabiex inwessgħu t-toroq – u t-terminoloġija “twessiegħ” hija abbużata minn dawk li għandhom intenzjoni li jxekklu l-ħidma tal-Gvern, però n-nies qiegħda tifhem u qiegħda tapprezza x-xogħol li jsir –... Ċerti bottlenecks huma assurdi, u ċerti interventi huma ta’ sens komun, u n-nies ilha titkellem fuqhom għal għexieren ta’ snin.  U hawnhekk m’iniex qiegħed nillimita ruħi biss għal dan il-proġett.  Kif tista’ tispjega li fil-bidu tas-snin 90 tinbena l-mina ta’ Santa Venera b’tali mod li minn żewġ lanes tispiċċa f’one lane u ma jinħoloqx bottleneck? Din mhijiex kwestjoni ta’ twessiegħ ta’ triq, imma huwa intervent ta’ sens komun li jekk għandek triq ġejja minn fuq il-pont mill-Imrieħel bypass u għandek tnejn ħerġin minn taħt il-mina u jridu jispiċċaw f’żewġ korsiji, se tispiċċa tagħmel għaxra jew 15-il minuta kuljum fit-traffic tistenna, kif jagħmlu n-nies ta’ kulljum. Ħalli ngħid x’għamilna biex inkomplu nsaħħu t-trasport pubbliku. 

Fiż-żmien li spiċċaw il-bużulotti fl-2011, il-users tat-trasport pubbliku kienu 23 miljun, filwaqt li sitt xhur ilu, fl-2017, din il-figura telgħet għal 50 miljun.  Dan ġara għax aħna rajna kif nagħtu l-inċentivi, fosthom li ż-żgħażagħ ta’ bejn 16-il sena u l-20 sena ma jħallsu xejn, jużaw kemm jużaw is-servizz tat-trasport pubbliku. Għandna numru record ta’ passiġġieri f’dak li għandu x’jaqsam ma’ ferries, u ngħataw inċentivi waħda wara l-oħra f’diversi budgets li nċentivaw xiri ta’ muturi żgħar, roti u pedelecs. Aħna ma morniex quddiem il-Kummissjoni Ewropea u wegħedniha li sal-2020 indaħħlu 5,000 electric vehicle, imbagħad ma stallajniex il-pillars meħtieġa.  Nista’ ngħid li aħna se nkunu minn tal-ewwel li nilħqu l-500 pillar charging station li Malta obbligat ruħha li tagħmel, imma fuq il-5,000 vettura għadna ħafna lura għalkemm aħna l-aktar pajjiż fl-Unjoni Ewropea li qegħdin nagħtu inċentivi sabiex in-nies jagħmlu dik il-qabża. X’kienu l-inċentivi? TM illum tagħti €7,000 grant lil min ikun irid jixtri vettura tal-elettriku, u r-registration tax biex iddaħħal vettura tal-elettriku minflok vettura li tniġġes, hija zero. 
Dwar mass transport, aħna ma ħriġniex bi ftit karti qabel l-elezzjoni u għedna lin-nies li se nagħmlu t-tram. Kif se tagħmlu t-tram? Min se jiffinanzjah? Lil min se jservi dan it-tram? Kemm biħsiebek tixxiftja nies minn fuq il-vetturi privati għal fuq dan it-tram? X’effett ambjentali se jkollu? Il-ħidma hija aktar wiesgħa minn dan u n-nies qegħdin japprezzaw. Ikollok nies ġenwini – kif nemmen li hawn preżenti hawnhekk u anke qed isegwuna fuq it-televiżjoni tal-Parlament – li huma konċernati mill-impatt ambjentali, però jeżistu wkoll nies li jirkbu fuq dan il-karru għax huma komdi li n-nies jikkonġestixxu l-kumplament tat-toroq ta’ Ħ’Attard imma ma jgħaddux minn quddiem it-triq tagħhom, anzi nbidlu l-one way system ħalli ħadd ma jgħaddi minn quddiemna anke jekk nafu li dik it-triq ilha għexieren ta’ snin bil-premessa li ssir! Għandek diversi faċċati ta’ din il-munita, jiġifieri tajjeb li wieħed jagħti spjega, imma jidher li l-Oppożizzjoni ftit li xejn jimpurtaha mill-figuri. Irridu naraw x’impatt ambjentali favorevoli se jkollna wara li jsir dan il-proġett, kif ukoll l-impatt ekonomiku minħabba n-nuqqas ta’ ħin ta’ stennija għal dawk li jivvjaġġaw, kif ukoll l-aspett ta’ landscaping u faċilitajiet oħra għal mezzi differenti ta’ trasport. 

Jien ma nistax ngħid li 98 firmatarju jirrappreżentaw il-11,000 resident ta’ Ħ’Attard u l-kumplament tar-residenti tal-madwar. Jien għadni ma smajtx il-pronunzjament tal-kunsill lokali ta’ Ħ’Attard dwar jekk huwiex favur jew kontra dan il-proġett. Issemmiet ukoll il-lokalità ta’ Ħal Balzan. Jien m’iniex se noqgħod nidħol fid-dinamika ta’ kif l-ewwel saru statements imbagħad kien hemm ripensament u dawn l-istatements inbidlu b’mod volontarju, però rrid ngħid li l-kunsill lokali ta’ Ħal Balzan kien ikkonsultat. Issa jew kulħadd jerfa’ r-responsabilità ta’ għemilu u tal-azzjonijiet li jieħdu bħalma lest nagħmel jien, inkella, kif qal l-Onor. Azzopardi qabel liċ-Chairman, verba volant u dak li ngħidu ma nistgħu nikkalkulaw u norbtu fuqu xejn għax ma jiswa xejn.  Jien ma nafx jekk l-informazzjoni titqassamx għax wieħed iħallas għaliha, jew tħallas għax ġiegħluk temmen li għandek tqassam dik l-informazzjoni, imma importanti li l-informazzjoni tkun veritiera. F’għajnejn il-poplu li jsegwi x’jintqal fuq il-mezzi soċjali, jew mill-impressjoni li tingħata minn xi mezzi tax-xandir, dawn iż-żewġ siġriet mietu. Jien nistaqsi lis-Sindku ta’ Ħal Balzan jekk dawn iż-żewġ siġriet tal-ficus, li lanqas huma indiġini u li żgur mhumiex irrikkmandati minn ambjentalisti bħas-Sur Baldacchino, mietux jew jekk għandhomx 95% ċans li ma jgħixux.  Jien nixtieq li fil-ġimgħat u x-xhur li ġejjin immur flimkien ma’ dawk kollha li penġew it-twiebet u xegħlu x-xemgħat naraw dawn is-siġar, filwaqt li nittama li l-Kunsill Lokali ta’ Ħal Balzan iżomm kelmtu u jibqa’ jiżgura li dawn jissaqqew u meħuda ħsieb b’mod diliġenti mill-ambjentalisti li jqabbad hu. Donnu li mhux kulħadd ikun jixtieq li l-fatti joħorġu u jkunu kristallizzati għal kulħadd. Naħseb li din kienet opportunità tad-deheb sabiex aħna nispjegaw dan il-proġett, nispjegaw l-importanza tiegħu, nispjegaw kif se jkun qiegħed jiġi mplimentat, u nispjegaw kif fil-ġimgħat li ġejjin se nkomplu ntejbu l-pjanti li għandna sabiex nużaw inqas art minn dik li diġà hija ppjanata u permissibbli fil-pjanijiet lokali approvati fl-2006, li ħadd qatt ma ħass li kellhom jinbidlu. Tajjeb li wieħed ifakkar li t-triq imsemmija fil-pjanijiet lokali tal-2006 kienet ippjanata li tkun b’sitt korsiji. Hemmhekk kienu jinqerdu ħafna iktar ġwiebi, irziezet, siġar u art agrikola! Però din m’intomx se tarawha f’xi headline ta’ gazzetta, allura tajjeb li aħna hawnhekk, fl-ogħla istituzzjoni demokratika, ninfurmaw lill-poplu, sabiex imbagħad il-poplu jieħu l-ħin tiegħu u jgħid li l-Gvern għamel biċċa xogħol tajba, jew inkella li l-Gvern imissu jistħi jagħmel dan il-proġett. Aħna nisimgħu lil kulħadd, u għax nisimgħu, inkomplu ntejbu, però finalment għandna mandat biex niggvernaw. L-Onor. Farrugia kien wieħed minn dawk li ma kellux l-informazzjoni kollha dwar dan il-proġett meta tkellimna b’mod informali fil-Parlament. 
ONOR. GODFREY FARRUGIA: Għax f’ġimgħa nbidlu erba’ darbiet!

ONOR. IAN BORG: Lanqas kien jaf l-istretch, għax l-Onor. Agius...

ONOR. GODFREY FARRUGIA: Sur President, lill-Ministru kellimtu fil-privat u kellimtu b’mod ġenwin.  Ippruvajt nagħmel intervent b’mod pożittiv miegħu għax jien nemmen f’dan il-proġett... (Interruzzjonijiet) Jien qatt ma nnegajtu dan! Tant hu hekk li jien, Membru tal-Oppożizzjoni, ivvutajt favur li titwaqqaf l-Aġenzija għall-Infrastruttura, li ċ-Chairperson tagħha jinsab preżenti hawnhekk. Daqshekk nemmen fil-kunċett! Ministru, jien ġejt inkellmek fil-privat u ngħidlek l-affarijiet kif nifhimhom jien biex intejbu s-sitwazzjoni għall-ġid ta’ min qed jigverna u għall-ġid tal-poplu, mingħajr m’għamilt plejtu politiku. F’ġimgħa nbidlu erba’ darbiet il-pjanijiet u għalhekk ma kontx infurmat minn darba għal oħra. B’dan li għamilt, urejt il-ġest tiegħi biex nimxu ‘l quddiem b’mod kollettiv.

ONOR. IAN BORG: Ma kontx qed ngħid li l-fatt li l-Onor. Farrugia kellimni fuq il-proġett huwa ħażin. Jien qiegħed nispjega kif ċerti deputati lanqas jafu l-informazzjoni... (Interruzzjonijiet) Onor. Farrugia, jien m’attakkajtekx! Jekk sirna daqstant sensittivi li għax kont qed nibni argument kif jien u int tkellimna fil-privat, u fejn inti wkoll ħassejt... Onor. Agius, nifhem li inti tagħmel ħiltek kollha sabiex iżżomm l-Oppożizzjoni magħquda, imma jien għandi widnejn biex nisma’, għalkemm ma kellimtnix. Kulħadd jieħu l-espożizzjoni li jixtieq, jgħawweġ l-affarijiet kif jixtieq, però l-fatti jibqgħu dawk li huma. Hawnhekk qegħdin niddisinjaw 13-il junction; m’aħniex qegħdin insolvu bottleneck u noħolqu wieħed ftit passi ‘l bogħod minnu! Qegħdin naraw ukoll kif nużaw inqas art agrikola minn dak li jippermetti l-pjan lokali. Minn 300 siġra fiż-żona msemmija – biex nagħlqu fuq is-siġar,  għax l-Onor. Agius riedni nitkellem biss fuq is-siġar, imma jien ma nitkellimx biss fuq xiex irid hu – se jkollna 600 siġra, bl-impatt se jkun fuq tlieta biss. Jien issa se nħares ‘il quddiem sabiex nisma’; jekk se jkun hemm proposti kostruttivi li bihom nkunu nistgħu nkomplu ntejbu dan il-proġett, allura nkomplu ntejbuh. Irrid ngħid ukoll li fil-cost benefit analysis tal-proposta ta’ dan il-proġett ġew ikkunsidrati soluzzjonijiet oħrajn iżda din hija l-iktar waħda vijabbli. 

L-Onor. Agius semma li Dr. Gatt għamel xi proposta. Jien nista’ ngħid li din il-proposta ma waslitx għandi u ma nafx x’inhi eżattament għajr dak li qrajt f’artiklu qasir fuq is-sit ta’ Television Malta. Għalhekk jien inħares ‘il quddiem sabiex nara l-proposti l-oħrajn, u jekk hemm bżonn, nikkunsidrawhom. 

IĊ-CHAIRPERSON:  Il-Ministru Herrera.

ONOR. JOSÈ HERRERA: Sur President, for the record xtaqt nispjega ftit l-irwol tal-Ministeru tiegħi f’din il-kwestjoni tal-investiment infrastrutturali ħalli kulħadd ikun jaf eżattament x’inhi l-pożizzjoni tagħna. 

L-ewwel nett irrid ngħid li indubbjament, meta jsir investiment ta’ natura infrastrutturali tal-kobor li qed isir, se jkun hemm xi preġudizzju ambjentali għax ma tistax tagħmel investiment infrastrutturali mingħajr ma jkollok impatt ambjentali. Jekk se tikkrea iktar negozju, se jiġu iktar nies, iktar nies iridu iktar spazju, iktar spazju jridu iktar appartamenti, aktar uffiċini, aktar karozzi fit-toroq, eċċ. Huwa żgur li l-investiment u l-żvilupp ekonomiku jikkrea piż fuq l-ambjent. Id-dekasteru tiegħi mhux qiegħed hemmhekk biex imur kontra l-politika ekonomika tal-Gvern imma qiegħed hemmhekk biex jikkombaċja l-istess żvilupp b’mod sostenibbli u jagħtih impetus ambjentali. U dak huwa li qegħdin nagħmlu aħna. Fejn il-Ministeru għall-Ambjent kellu jżomm iebes u jopponi għax forsi deherlu li dak li kien se jsir seta’ ma jsirx, jew kien in estremis, żammejna iebes. Pereżempju, meta kienu se jinbnew 150 tommna ġewwa Bulebel biex inkabbru ż-żona industrijali – xi ħaġa li kienet ilha ppjanata hekk minn żmien ilu – jien deherli li bħala Ministru responsabbli mill-ambjent kelli nżomm iebes u nesprimi l-opinjoni tiegħi u nopponi dak il-proġett. Illum jien tajt direzzjoni lill-Environment and Resources Authority (ERA) biex dak it-territorju, li żmien ilu kien ippjanat biex isir żvilupp fih, mhux talli ma jsirx żvilupp fih, talli nipperpetwaw il-protezzjoni għal dik iż-żona. Meta kienet se tinbena skola n-naħa tas-Salini u jien deherli li hemmhekk kien importanti li nkabbar il-park li għandna n-naħa ta’ Kennedy Grove, dħalt fl-istorja u issa, minflok mhi se ssir skola oħra hemmhekk, l-uniku pulmun li baqa’ dik in-naħa, se jsir masġar, u l-open space area ta’ Kennedy Grove se jikber. Jiġifieri jien nopponi fejn inħoss li rrid nafferma l-pożizzjoni tiegħi, però ma nistax inkun kontra l-fatt li nwessgħu t-toroq f’pajjiżna. Irridu jew inwessgħu, jew innaqqsu l-karozzi. M’hemmx way oħra! Jew inkella nnaqqsu l-popolazzjoni! Bla dubju, l-esperti li ltqajt magħhom, kemm internament kif ukoll tal-Ministeru għat-Trasport, kollha jindikaw li fi ftit snin oħra f’Malta se nilħqu l-full carrying capacity tat-toroq tagħna. Jekk naraw x’inhu jdejjaq l-iktar lin-nies insibu li l-ikbar preokkupazzjoni tan-nies f’Malta hija l-konġestjoni tat-traffiku. Forsi jkun hawn min jgħidli: Allura b’daqshekk nibqgħu għaddejjin qisu xejn m’hu xejn? Ma rridux nikkunsidraw il-limitazzjonijiet ta’ pajjiżna?  Irrid ngħid li preżentement, anke biex nikkumplimenta fejn qed jittieħed u nagħti lura, kif anke joħroġ mill-anifest elettorali, se nipproponi lill-Gvern – qed isir studju u fil-fatt illum kont qed naħdem fuqu – li parti massiċċa ta’ Regional Road, li taqsam Santa Venera kollha, insaqqfuha u jsir urban greening, bħal speċi ta’ park żgħir f’nofs Santa Venera, f’żona fejn qabel kienet triq.  Jiġifieri fejn wieħed jista’ jagħti lura lin-natura, jagħtiha lura. Niġu issa għall-proġett in kwestjoni fejn jidħol il-Ministeru tiegħi. 

L-ewwel nett irrid nafferma li l-entitajiet taħt il-Ministeru tiegħi, fosthom il-Parks, Afforestation and Countryside Restoration (PARKS) Directorate, u prinċipalment l-ERA, qegħdin f’negozjati u f’diskussjoni ħajja mal-Awtorità għat-Trasport.  Illum, qabel ma din l-awtorità tibda timplimenta l-pjanijiet tagħha fir-rigward tat-twessigħ jew kreazzjoni ta’ toroq ġodda, qed tiltaqa’ mal-Ministeru għall-Ambjent, u min-naħa tagħna qegħdin niddettaw dawk il-miżuri mitiganti neċessarji, jiġifieri jekk se ngħaddu triq naraw jekk tistax forsi  minflok, pereżempju, jitqaċċtu żewġ siġriet, titqaċċat waħda, jew inkella nittrasportaw is-siġar kollha x’imkien ieħor. Nista’ ngħid li dawn in-negozjati huma ongoing. 

Irrid ngħid ukoll li meta se nippubblika l-liġi ġdida fuq il-protezzjoni tas-siġar, il-Gvern stess se jkun obbligat jagħti kumpens ambjentali lill-Ministeru tiegħi biex jekk per necessità tkun trid titwessa’ triq u allura jkollok casualties ta’ ċerti siġar, jien ikolli korrispettiv ta’ investiment, apparti l-fatt li rridu nħawwlu iktar siġar. Forsi jkun hawn min jistaqsini jekk ninkwetax meta nara dawk is-siġar neżlin.  Jien nistqarr li bħala Ministru għall-Ambjent, meta nara li se jitneħħew xi siġar, ninkwieta ruħi, però jekk m’hemmx alternattiva, m’hemmx alternattiva!  Biex pajjiżna jibqa’ sostenibbli jrid ikollna toroq iktar wesgħin. Kif spjega l-Ministru Borg, il-konġestjoni tat-toroq iżżid l-emissjonijiet, għax jekk minflok għaxar minuti se ddum 40 minuta biex tasal, se taħli iktar fuel u se tipproduċi iktar carbon. Il-fatt li inti għandek din il-konġestjoni tat-traffiku kullimkien mhuwiex favur l-ambjent, anzi huwa kontra l-ambjent.

Jien nemmen li l-kritika hija importanti, u jien nieħu għalija meta niġu kkritikati għax inkunu għamilna fine tuning fuq xi proġetti wara li tkun saret xi kritika, għax il-kritika qiegħda hemmhekk mhux sempliċement biex wieħed jirbaħ il-punti kontra l-ieħor, imma biex wieħed jieħu nota tagħha.  U min jafni, bħall-Onor. David Agius u l-Onor. Azzopardi, jaf li jien nieħu gost bil-kritika kostruttiva u nieħu nota tagħha. Meta, pereżempju, kien hemm problema fuq il-pompi tal-fuel, jien ħadt nota u rreaġixxejt fuqha.  Jien, bħala ministru, obbligat li jekk jiġi l-Onor. David Agius – li nirrispettah ħafna – u jgħidli biex nara jekk xi ħaġa partikolari tistax issir b’tali mod, nieħu nota ta’ dak li jkun qiegħed jgħid, imma mbagħad jekk ikolli ripensament u nassimila xi ideat tiegħu, m’għandix niġi kkritikat talli għamilt hekk, anzi għandi niġi kkritikat jekk inkun supperv u ma nagħtix kas il-kritika! Jien nagħti kas ħafna l-kritika li ssir mill-Oppożizzjoni, għax l-Oppożizzjoni għandha rwol kostituzzjonali, u tagħmel sewwa li tikkritika. Allaħares ma kellniex Oppożizzjoni fil-pajjiż! L-NGOs ukoll huma indispensabbli għall-pajjiż u allaħares m’hemmx huma. Allaħares l-NGOs ma jiftħulniex għajnejna bil-kritika kostruttiva li jagħmlu. Jien ġieli nagħmel affarijiet li forsi ma kontx nagħmilhom kieku ma kellix pressjoni mill-NGOs. Dawn huma kollha affarijiet tajbin, però li wieħed jiġi kkritikat talli qed jagħti widen, huwa nġust. 

Irridu niftakru wkoll li din is-sena, il-Ministeru tiegħi se jkun ħawwel ‘il fuq minn 12,000 siġra. Apparti dan, l-Environmental Landscapes Consortium (ELC) ħawwlet siġar oħrajn, u l-Ministeru tiegħi sponsorja bosta entitajiet biex iħawwlu iktar siġar. Għalhekk jien għedt li din hija s-sena tas-siġar, għax qatt ma tħawwlu siġar iktar minn din is-sena. Jien naħseb li din is-sena tħawwlu siġar daqskemm tħawwlu fit-tliet snin preċedenti.

ONOR. IAN BORG: Dak huwa fatt, imma jidħku!

ONOR. JOSÈ HERRERA: Jien ma nistax nifhem!

ONOR. IAN BORG: Ma jridux jifhmu! Dik hija aħbar pożittiva, allura ma tistax tgħidha!

ONOR. JOSÈ HERRERA: Qalulna li ma tistax issir afforestazzjoni f’Kemmuna għax m’hemmx ilma, imma madankollu għamilna foresta żgħira. U għandna aktar żoni li huma mmarkati għall-afforestazzjoni.  Jiġifieri wieħed irid ikun ukoll ftit objettiv!

IĊ-CHAIRPERSON: Nirringrazzjak. Iktar rimarki? L-Onor. David Agius. Ma jien se nħalli lil ħadd jinterrompik.

ONOR. DAVID AGIUS: Mhux problema, Sur President, imdorri b’dawn l-affarijiet fil-Parlament. Ħadt pjaċir nisma’ lill-Ministru Herrera; tħoss ftit arja friska mill-preżentazzjoni li kellna ftit aktar qabel! L-ewwel nett irrid ngħid li meta ministru jisma’ lill-oppożizzjoni, ikun qiegħed jisma’ lin-nies. Jekk hawn min ma jagħtix kas lin-nies, għax huma forsi ftit, ngħidlu li minn ftit ilu ‘l hawn, il-petizzjoni li marret għand il-Prim Ministru, ġiet iffirmata minn 900 ruħ, jiġifieri l-10% tal-lokalità diġà qegħdin hemm u se jkomplu jiżdiedu. Però min ma jagħtix lin-nies, jista’ jkollu 10,000 jew anke miljun firma, għax xorta ma jagħtix kashom, bħalma ma tax kas tan-nies li qalu biex l-ewwel nippruvaw inneħħu l-bottlenecks li hemm Ħ’Attard qabel ma nonfqu €55 miljun u ma nneħħu xejn minn dak l-ambjent tal-bdiewa, tal-ġwiebi, tas-siġar, u tal-għejxien ta’ dawn in-nies li se jispiċċaw mingħajr il-frott tagħhom. Il-Gvern ingħata erba’ proposti fil-Parlament, imma filwaqt li għoġbu jisma’ x’għedt fuq persuna partikolari, jew x’qal hu fuq persuna partikolari, ma semax kif tista’, mingħajr ma tonfoq €55 miljun, u mingħajr ma teqred l-art tan-nies, mingħajr ma tagħmel triq li minn Ħ’Attard tieħdok Ħ’Attard, issolvi l-problema ħalli meta l-Ministru jkun nieżel mir-Rabat lejn il-Belt jew bil-kontra jgħaddi fast. Ma ġara xejn, għaddi fast kemm trid! Jekk tgħaddi fl-10:00 a.m., jew fil-11:00 a.m., jew fis-2:00 p.m., tgħaddi fast, u jekk irridu li f’ħinijiet oħra ngħaddu iktar fast hemm soluzzjonijiet li n-nies jieħdu pjaċir bihom. Diġà tajna soluzzjonijiet, u se nħalli lir-residenti nfushom li jinsabu preżenti sabiex jispjegaw dwar dan. Ministru Herrera, taf li hemm mijiet ta’ siġar li se jinqerdu? Hawn raġel quddiemek, flimkien mal-mara tiegħu, trid tkellimhom biex tara minn xiex se jgħaddu? Għandek qalb tismagħhom? Jien għandi qalb nismagħhom u smajthom. Naħseb li minflok noqogħdu nattakkaw lil David Agius, u minflok ma noqogħdu nattakkaw lil xulxin, għandna nisimgħu lil dawn in-nies u lil min għamel petizzjoni u ġabar minn jeddu dawn il-firem. Naħseb li dik trid tkun id-diskussjoni f’dan il-Kumitat; għandna niddiskutu l-alternattivi li hemm bżonn u li għandu jkun hemm, mhux l-ewwel nagħmlu l-proġett mingħajr lanqas biss ikun hemm pjanti suret in-nies, imbagħad niddiskutu wara! Naħseb li hawnhekk hawn nies li jistgħu jagħtuna diversi options ta’ kif it-traffiku jista’ jgħaġġel bejn is-6:30 a.m. u s-7:30 a.m. biex mir-Rabat tinżel lejn il-Belt, u bejn l-4:30 p.m. u l-5:30 p.m. titla’ mill-Belt u tmur lejn ir-Rabat malajr. Hemm soluzzjonijiet, imma jekk il-Ministru jrid jagħlaq widnejh u jrid jagħmel 13-il junction...  Il-proġett li kien se jsir qabel u li kien se jkun fih sitt lanes ma sarx għax proprju kien hemm nies bħali u oħrajn li fehemna lill-Gvern u għednilu li ma kenitx tajba u ridna nsibu soluzzjonijiet aħjar biex nieħdu ħsieb l-ambjent. U sibna soluzzjonijiet aħjar. Jien nistaqsi lill-Ministru jekk humiex se jiġu fondi mill-Unjoni Ewropea u jekk għandux l-approvazzjoni tal-Unjoni Ewropea.  Jien naħseb li jekk se ssir liġi ġdida dwar is-siġar, għandna nieqfu milli nagħmlu dan il-proġett, nistennew u naraw x’se jkun fiha din il-liġi, imbagħad naraw jekk għandhomx jinqalgħu s-siġar li hemm fid-diversi għelieqi li jeħduk minn ħdejn l-MFSA għal ħdejn l-Isptar Monte Carmeli. Jien naħseb li l-200 siġra li kienu qed isemmu u li niżlu għal 60 huma dawk li hemm eżistenti fit-triq, mhux qegħdin jitkellmu fuq siġar oħrajn tal-frott li hemm fil-viċinanzi ta’ fejn qed jingħad li se ssir din il-bypass. 

Sur President, għandi ħafna iktar xi ngħid, imma għal-lum se nieqaf hawnhekk. Għandi ħin ieħor opportun li fih nista’ nitkellem dwar dan is-suġġett, fil-Parlament u f’postijiet oħrajn, u nixtieq li l-ħin tiegħi nagħtih lir-residenti u lil min huwa espert, bil-ħsieb li llum jitkellmu iktar huma milli nitkellem jien.
IĊ-CHAIRPERSON: Grazzi. Iktar rimarki? L-Onor. Jason Azzopardi.

ONOR. JASON AZZOPARDI: Nirringrazzjak, Sur President. Xtaqt nagħmel ftit riflessjonijiet fil-qosor wara li smajt l-intervent taż-żewġ Ministri.   Wara 20 sena Membru Parlamentari preżenti f’diversi kumitati bqajt b’togħma morra ħafna wara l-ewwel intervent li sar, għax kien iktar jixbaħ intervent li nagħmlu aħna l-politiċi l-Ħadd filgħodu fil-każini, milli f’Kumitat, b’rispett anke lejn in-nies preżenti u għad-domandi li saru. Il-Ministru qal li  huwa tort ta’ dak li għamlu n-Nazzjonalisti 30 sena ilu, huwa tort tal-kunsill lokali li ma saqqiex u mhux se jsaqqi s-siġar, huwa tort ta’ ġurnalist għax dan kollu ġie triggered minn  ġurnalist... Ftit ieħor lin-Nazzjonalisti agħtuhom it-tort għall-global warming! This is not the way! This is not right! Il-ġurnalist, kien min kien, hu min hu...  Ministru għandek pjanijiet li ġew sottomessi lill-PA fid-9 ta’ April 2018 minn Frederick Azzopardi o.b.o. Transport Malta; drawing title: existing trees to be uprooted; Project reference: central link. Dawn il-pjanti ġew uploaded fit-13 ta’ Ġunju u fihom kulħadd jista’ jara l-orange spots li hemm li kull waħda tirrappreżenta siġra proposta to be uprooted. Jien bħal kretin qgħadt ngħodd l-orange spots u sibt li dawn jammontaw għal kważi 200. Il-Ministru qal li dan huwa fake news u li din il-konfużjoni qamet minħabba ġurnalist, però l-applikazzjoni saret minn entità li hu responsabbli għaliha hu għalkemm m’iniex qiegħed ngħid li għamel l-applikazzjoni hu. Jien nassumi li hemm esperti, u tajjeb li nkunu nafu min huma dawn l-esperti! I don’t expect the Minister to be involved f’dawn it-tip ta’ pjanijiet, però jekk qegħdin f’dan il-Kumitat għandna dritt – ma naħsibx li qed nitlob ħafna –  li ningħataw stampa tal-verità. Il-pjanta sottomessa qed issemmi 200 siġra. Mela allura mhux veru li kienet gidba, mhux veru li kienet fake news. Mela l-ewwel domanda tiegħi lill-Ministru hi: Kif tgħid li din kienet fake news meta fid-9 ta’ April tiġi sottomessa applikazzjoni minn Transport Malta, li hija entità li taqa’ fi ħdan il-Ministeru tiegħek, biex jiġu uprooted 200 siġra? Tista’ tgħidli li dan huwa proġett li ma tistax tagħmlu mingħajr ma jitneħħew dawn il-200 siġra; eċċ., imma għall-mument il-punt mhux dak, il-punt huwa r-riċerka tal-verità, li l-abjad ngħidulu abjad u l-iswed ngħidulu iswed, mhux meta ma togħġobniex xi ħaġa ngħidu li hija fake news u nattakkaw lill-messaġġier! Mhux ġust dan! 

It-tieni domanda li rrid nagħmel hija min huma l-esperti u kif ġew appuntati, it-tielet domanda hija għaliex għadhom sal-lum ma ġewx uploaded fuq is-sit elettroniku tal-PA minkejja li kien hemm it-tielet u r-raba’ verżjoni, u r-raba’ domanda hija sa meta se jkunu uploaded fuq is-sit elettroniku tal-PA the latest plans fuq is-Central Link Project.  Jien nappella lill-Ministru u ngħidlu li hija attitudni żbaljata li juża l-kliem “hawn min għandu interess dirett” meta quddiemna għandna bidwi – ma nafux minn Adam, sirt nafu issa, qabel ma bdejna l-laqgħa – li għandu uġigħ ta’ ras għax għandu ammont ta’ raba’ – fil-kas jitkellem hu għax jista’ jispjega aħjar minni –...  Indipendentament minn jekk hemmx 98 firmatarji li huma rreġistrati jew le, in-nies mhumiex numri. Is-sewwa ma jitkejjilx bin-numru. Aqtgħuha din il-mentalità tan-numri u l-persentaġġi! Jien nitnellaħ altament min-numri! Il-persuna li hija importanti, mhux in-numru. This is not an arithmetic or an accounting excercise. Aħna qed nitolbu sabiex naraw il-pjanti ħalli safejn huwa possibbli nikkonvinċu ruħna, u jekk nistgħu, ngħaddu kelma ta’ ġid biex titjieb il-proposta. Hawn min huwa espert f’dawn l-affarijiet. Jien miniex espert – f’affarijiet oħrajn nifhem, imma f’din ma nifhimx – però nifhem li hawn min għandu interess li jara li jkun hemm proposta alternattiva, mhux li ma jsirx il-proġett! Onor. Herrera, għandek raġun tgħid li ċerti proġetti u ċertu żvilupp bilfors irid isir, u għandi ħafna xi ngħid fuq il-monorail, imma mhuwiex id-diskors tal-lum għax ma rridx nitkellem dwar politika partiġġjana. Hija ħasra li l-proposta li kellna bħala partit ma tkomplietx għax dik verament hija proposta tajba jekk irridu naħsbu fit-tul, imma dak nitkellmu fuqu darb’oħra. Ministru, jien xtaqt nagħmillek appell sinċier għax nixtieq li nkun ikkontribwixxejt farka ta’ ġid biex din il-proposta titjieb u l-impatt negattiv jitnaqqas safejn hu possibbli, għax allura nkunu ġejna hawnhekk għalxejn. Kulħadd għandu x’jagħmel; biex niġi hawn u nisma’ il-priedka li nagħmlu aħna – meta ngħid aħna, jiġifieri intom u aħna, biex ma tifhimx ħażin – il-Ħadd filgħodu, non vale la pena, we have better things to do. Grazzi.

IĊ-CHAIRPERSON: Se nagħti ċans lill-Ministru Borg jirrispondi, imbagħad wara nieħu ftit interventi mill-persuni li hawn preżenti.

ONOR. IAN BORG:  Sur President, il-mistoqsijiet li saru mill-Onor. Jason Azzopardi huma ripetizzjoni ta’ l-intervent inizjali tiegħu u jiena diġà weġibt għall-mistoqsijiet rispettivi. Li ma xtaqtx inħalli għaddejja hija l-ispin tal-Onor. Azzopardi li meta jien kont qed ngħid “interess dirett u personali biex inġibu s-simpatija”, kif qed jipprova jagħmel l-Onor. Azzopardi stess, kont qed nirriferi għall-bdiewa jew għall-familja li hawn preżenti. Naħseb li l-Onor. Azzopardi fehem sew għalxiex kont, u qiegħed nirriferi. Irrid ngħid li kull fejn għaddiet triq dejjem kien hemm impatt, jiġifieri kien hemm eluf ta’ bdiewa li kellhom jirrilokaw l-attività agrikola tagħhom, jew kienu kkumpensati biex sar ir-road network li għandu l-pajjiż illum. U nkun korrett meta ngħid ukoll li l-maġġor parti assoluta ta’ din l-art agrikola kienet għadha skedata biex issir triq. Jiġifieri, Onor. Azzopardi, bħala wieħed li rightly so tippriedka ħafna r-rule of law, din ukoll hija rule of law; għandek sett ta’ regoli, f’dan il-każ il-pjan lokali, li jiggvernaw l-art in kwestjoni. Jiġifieri tajjeb li wieħed jikkjarifika dan. 

IĊ-CHAIRPERSON: Nirringrazzjak.  Irrid ngħid li hawn numru ta’ persuni li diġà ndikaw li jixtiequ jitkellmu; skont il-lista li għandi hawn mill-inqas tmien persuni.  Jekk hemm ħaddieħor li jixtieq jitkellem u li mhuwiex imniżżel fil-lista, nitlobkom tiġbduli l-attenzjoni. Se nitlob li jersqu madwar il-mejda l-ewwel tliet persuni li għandi fuq il-lista, li huma Simone Vella Lenicker, Maria Attard u Stephen Pace. Qabel tagħmlu l-intervent tagħkom nitlobkom tidentifikaw ruħkom u tgħidu lil min qegħdin tirrappreżentaw, tagħmlu l-punti tagħkom, u jekk għandkom xi mistoqsijiet, ovvjament feel free li tagħmlulhom. Jista’ jibda min irid.

IS-SUR STEPHEN PACE: Jien qiegħed nirrappreżenta lil Attard Residents Environment Network (AREN), u nirringrazzjakom ta’ din l-opportunità li tajtuna li niġu hawnhekk u nitkellmu. Qabel xejn xtaqt insemmi xi ħaġa żgħira li semma l-Ministru dwar Triq Oliver Agius li saret one way biex ma jgħaddix it-traffiku.  Dik it-triq kienet saret one way wara talba li għamilna aħna r-residenti – jiena resident hemmhekk – minħabba li l-karozzi kienu litteralment qegħdin jużawha bħala racing course.  Biex jevitaw il-bottleneck li hemm fejn l-intersection ta’ Ħaż-Żebbuġ, dawn kienu qegħdin jgħaddu gas down mit-triq tagħna, li hija service road u li hija earmarked bħala service road anke fil-proġett il-ġdid. Hemmhekk hemm joqogħdu numru ta’ familji bi tfal żgħar u bil-pets, u x-xufiera, b’mod irresponsabbli,  kienu litteralment qegħdin jgħaddu minn hemmhekk biex jippruvaw jevitaw erba’ metri traffiku. Aħna għamilna talba biex isiru... 

IĊ-CHAIRPERSON: Kompli Sur Pace.

IS-SUR STEPHEN PACE: Sur President, nixtieq l-Ministru jkun qed jagħti kas meta nkun qed nitkellem.

ONOR. IAN BORG: Nassigurak li qiegħed nisimgħek, anzi diġà qed nikkummenta fuq li qed tgħid, imbagħad inwieġeb wara. Dan huwa n-NIMBY (not in my back yard) syndrome.

IS-SUR STEPHEN PACE: Aħna konna għamilna talba lill-kunsill lokali biex isiru s-sleeping policemen,  u dawn saru b’mod temporanju, però kien hemm oġġezzjoni minn xi resident li deherlu li dawn l-isleeping policemen kienu qegħdin joħolqu problemi mekkaniċi fil-karozza tiegħu, u allura tneħħew. Il-kunsill lokali – u jista’ jikkonferma dan is-sindku, Stefan Cordina, li qiegħed preżenti hawnhekk – kien qalilna li se jkollhom jitneħħew, tneħħew, u l-volum tal-karozzi li beda jgħaddi minn dik it-triq b’dak l-ispeed reġa’ beda jiżdied – b’xorti tajba u li ma ġarax inċident – sakemm fl-aħħar ingħalqet it-triq minn dik in-naħa biex il-karozzi jiġu sfurzati jużaw Triq in-Nutar Zarb minflok jgħaddu mit-triq tagħna. Xtaqt ngħid dan biex inwieġeb lill-Ministru.

Sur President, xi kultant qiegħda tipprova tingħata l-impressjoni li aħna, bħala AREN,  qegħdin kontra dan il-proġett. Jiena l-ewwel darba li qed nitkellem f’dan il-forum u rrid ngħid li jiddispjaċini ħafna – u qiegħed nitkellem bħala ċittadin kwalunkwe – meta nibda nisma’ u nara ċertu cynicism li kull meta bniedem tikkritikah jew inkella ma taqbilx miegħu, allura bilfors irid ikollu xi hidden agenda. Jiena ħadt pjaċir nisma’ lill-Ministru Herrera jitkellem bil-mod kif tkellem. Sur President, kif taf, aħna għandna laqgħa miegħek, bħalma għandna mal-Ministru Ian Borg, u minn hawnhekk nixtieq nestendi l-invit tagħna għall-Ministru Herrera sabiex inpoġġu madwar mejda u verament niddiskutu, u mhux b’mod ta’ aħna u huma. Anke din il-perċezzjoni li qed tipprova tingħata li hemm residenti favur u oħrajn kontra, irridu nneħħu. Aħna residenti ta’ Ħ’Attard u l-interess tagħna hu li naraw li f’dan il-proġett ħolistiku tissolva l-problema kemm jista’ ikun lil kulħadd. Veru li jien noqgħod f’Oliver Agius Street u se niġi mpattat b’mod dirett, imma bl-istess argument min qiegħed jgħix fil-core ta’ Ħ’Attard għandu wkoll interess dirett. Mela allura dak għandu raġun għax irid il-karozzi barra u jien m’għandix raġun għax ma rridx karozzi wara biebi! Jekk se noqogħdu nirraġunaw bil-mod ta’ aħna u huma, m’aħna se naslu qatt. Aħna nixtiequ li npoġġu bil-qiegħda, nitkellmu u naraw kif nistgħu... Aħna għandna proposti, u fil-fatt stedinna lill-Prof. Attard sabiex tgħinna b’mod tekniku fuq dan. 

Sur President, jien jiddispjaċini – u  warajja bil-qiegħda hawn wieħed mill-bdiewa l-iktar milqutin – li fil-laqgħat li kellna, anke ma’ TM l-ġimgħa li għaddiet, ġejna rredikolati.  Jiddispjaċini wkoll nisma’ li l-proposti tagħna ma waslux għand il-Ministru Borg, and this is very concerning. It-Transport Reform Document stess li ħareġ il-Gvern fl-2016 jgħid li m’hemmx nies kompetenti fi TM.  Fil-fatt jingħad hekk:

“There is a general shortage of qualified and experienced transport pioneers, road engineers and professionals specializing in traffic management and traffic signal control, both in the public and the private sector. This is linked to the lack in specialized educational programmes being made available in transportation and few long term career opportunities.”.

ONOR. IAN BORG:  X’inhu l-punt? Dak id-dokument qed jagħti stampa tal-ħteġijiet li għandu l-pajjiż fis-settur u x’għandna bħala riżorsi umani...

IS-SUR STEPHEN PACE: Appuntu. Ministru, jien m’iniex qed nagħti tort lilek. 

ONOR. IAN BORG: Imma qed tagħtihuli t-tort!  

IS-SUR STEPHEN PACE:  Jien m’iniex qiegħed hawnhekk biex nagħti t-tort. Il-punt tiegħi kien li mhux sewwa li mmorru Transport Malta u niġu milqugħin minn żewġ individwi li b’mod l-iktar arroganti bdew jidħku f’wiċċna.  Imbagħad il-Perit Attard keċċiena ‘l barra mill-uffiċċju.  Wara l-laqgħa li ntalbet miegħek, inti ddirezzjonajt lil Victor biex ikellem lil Transport Malta, u aħna morna hemmhekk u qalulna li huma kienu qegħdin hemmhekk biex jaraw kif se titteħdilhom l-art. Prosit!  U la iva, u la le u l-ebda diskussjoni! Aħna dik hi l-issue tagħna. Aħna m’aħniex qegħdin hawnhekk biex nargumentaw, aħna rridu lil xi ħadd, bħall-Ministru Herrera, ipoġġi magħna madwar mejda, naraw il-concerns ta’ kulħadd u naraw kif nistgħu noħolqu bilanċ, imma l-mod kif inhu propost dan il-proġett, fl-opinjoni tagħna mhuwiex ibbilanċjat. U hemm soluzzjonijiet li nistgħu nippruvawhom fl-immedjat u naraw kemm huma effettivi, imbagħad jekk dawn il-proposti żgħar, li jiswew ftit flus, ma jaħdmux u naraw li l-problema se tiżdied, allura nduru għal soluzzjonijiet oħra, imma almenu nkunu ppruvajna kollox. This is our issue; let’s try everything before we give up what is irreversible. Jien fan kbir tal-annimali u tal-ambjent, u rrid ngħid li għalkemm l-argument tas-siġar huwa għal qalbi, siġra b’xi mod hija replaceable, imma l-art agrikola u l-futur tal-bdiewa u l-familji tagħhom mhumiex replaceable. Jekk se nitilfu l-bdiewa ta’ Ħ’Attard u tar-Rabat, ma jistgħux jiġu replaced. Jiena bħalissa qed ngħix Għawdex, ili sitt snin, u qed naħdem ħafna fis-settur tal-agrikoltura mal-Ministru għal Għawdex, l-Onor. Justyne Caruana, li għalija hija bniedma fenomenali għax titlob li tkellimha u fi żmien jumejn tiltaqa’ miegħek, nitħaddu dwar proġetti u għamilna anke voluntary campaigns ta’ tindif. Jiġifieri the question is not political. Meta jiena jkolli issue ta’ problema fi triq Għawdex ma mmurx noqgħod inxandarha fuq Facebook, imma mmur inkellem lil min għandi nkellem u ngħidlu biex jieħu ħsieb dik it-triq partikolari mingħajr ma noqgħod nagħmel reklami. Jien m’iniex qiegħed hawnhekk biex niskorja political points, imma qiegħed hawnhekk biex niddefendi dak li huwa tagħna u dak li huwa għall-ġid tat-tfal tagħna wkoll. Ministru Borg, li nixtiequ aħna mingħandkom huwa li npoġġu bil-qiegħda ħalli nitkellmu biex naraw kif nistgħu, fi kliemek stess, nameljoraw dan il-proġett; dak huwa kulma rridu, widna li tismagħna. 

ONOR. IAN BORG: Kif taf, diġà għandna laqgħa skedata.  Il-Gvern jisma’, jekk jista’ itejjeb itejjeb, imma fl-aħħar irid jiddeċiedi u jimplimenta. Dik hija d-demokrazija li nħaddmu f’dan il-pajjiż. 

IĊ-CHAIRPERSON: Grazzi. Il-Prof. Maria Attard.

PROF. MARIA ATTARD:  L-ewwel nett nirringrazzjakom tal-opportunità li tajtuni biex nindirizza dan il-Kumitat. Jiena Kap tad-Dipartiment tal-Ġeografija u Direttur tal-Istitut dwar il-Bidla fil-Klima u l-Iżvilupp Sostenibbli fl-Università ta’ Malta. Jien speċjalista fi studji dwar it-trasport urban, il-mobilità sostenibbli u l-iżvilupp. Jien nagħti kas l-ambjent u kif dan jeffettwa l-ħajja tagħna lkoll u dak li se ngħid huwa frott ta’ snin twal ta’ studju u riċerka f’dan il-qasam, kemm lokali kif ukoll barra minn Malta u nħoss li ma nistax nibqa’ siekta meta nara dak li qed iseħħ madwarna. U se nqajjem tliet punti.

L-ewwel punt huwa s-sistema ta’ trasport sostenibbli u l-importanza tagħha. Dawn l-affarijiet issemmew ħafna and we need to make the definitions clear.  Kulħadd jaqbel li s-sistema tat-trasport issostni l-ekonomija, twessa’ l-opportunità fis-soċjetà u tista’ twassal għal ħajja aħjar, iżda maż-żmien irrealizzajna li l-mudell ta’ żvilupp fejn kollox jgħaddi u li m’hemmx limiti għal dak li nistgħu nagħmlu mhuwiex garanzija li dawk li huma l-inqas fis-soċjetà u dawk li se jiġu warajna se jkollhom l-istess opportunitajiet tagħna biex jgħixu ħajja tajba.  Fis-snin disgħin fil-qasam tat-trasport irrealizzajna li hemm żbilanċ kbir bejn il-mobilità li nixtiequ u l-kapaċità tas-sistema tat-trasport, irrealizzajna li qatt ma nistgħu nibnu infrastruttura għall-mobilità bla rażan, bħall-parkeġġ għal kull karozza, jew toroq għal kull min irid isuq il-ħin kollu. Anzi rrealizzajna li aktar ma nibnu toroq iktar jiġu karozzi. Din, kulma tmur qed iżżid problemi għall-industrija, għall-ambjent u qed teffettwa n-nies li ma jistgħux ilaħħqu mal-ħajja. It-tielet realizzazzjoni hija d-dipendenza esaġerata tagħna fuq il-karozza privata li m’għadhiex kapaċi twettaq l-għanijiet tagħha stess, li twassalna malajr f’kumdità u fl-inqas ħin. Il-Professur Goodwin u t-team tiegħu, fl-1991 qalu li għandna bżonn nibnu sistemi ta’ immaniġġjar tad-domanda għat-trasport li huma effiċjenti ekonomikament u joffru opportunitajiet għal kulħadd, bil-karozzi u mingħajrhom, u li jagħtu prijorità lit-trasport ta’  bżonn u dak l-iktar effiċjenti.  Dan jista’ isir biss jekk nintegraw l-użu tal-art, l-ippjanar tal-art u tat-trasport. Fl-ebda punt fir-rapport tagħhom dawn l-ispeċjalisti ma jsemmu l-espansjoni tat-toroq li tkun iċ-ċentru tal-politika tat-trasport. 

Fl-2005 il-Professur John Adams fil-World Health Organisation (WHO) reġa’ saħaq li fil-proċess li nżidu l-ispeed tas-sistema tat-trasport qegħdin nispiċċaw neqirdu l-ambjent naturali u soċjali li tant huwa importanti għall-bniedem. Semma problemi relatati mat-tniġġiż u dawk relatati mas-soċjetà, li aktar ma jmur aktar qed tikber il-gap bejn is-sinjuri u l-fqar, dawk li jistgħu u dawk li ma jistgħux, is-sistema ssir perikoluża mmens għal dawk barra mill-karozza – naraw illum kemm tfal ma jilagħbux u ma jimxux fit-triq għax jibżgħu – jiżdiedu l-problemi tas-saħħa, speċjalment dawk relatati mal-obeżità u problemi oħrajn u  l-ambjent tagħna jitlef il-karattru uniku tiegħu, isir anonimu u kollu l-istess – issemma t-tqaċċit tas-siġar f’Ħal Balzan, liema siġar kienu jagħmlu l-post speċjali u uniku – tiżdied il-kriminalità u tidħol dak li bdejna nsejħulu, in-neighbourhood watch fejn qabel qatt ma kellna bżonnu. 

Dawn kienu argumenti importanti li effettwaw il-politika tat-trasport f’pajjiżi żviluppati għal dawn l-aħħar 30 sena. L-ippjanar u d-disinn tat-toroq inbidel f’wieħed li jpoġġi lill-bniedem fiċ-ċentru, l-ewwel u qabel kollox, u jekk xi deċiżjoni, jew proġett, xi grupp fis-soċjetà, jista’ ikun wieħed, jistgħu jkunu tnejn, jistgħu jkunu għaxra u jistgħu jkunu mija, se jiġi milqut ħażin, dan  ma jsirx. Dawk il-pajjiżi li għadhom m’addottawx dawn il-prinċipji, bħaċ-Ċina, ħafna pajjiżi mill-Afrika u l-Amerka t’Isfel, qegħdin ibatu konsegwenzi koroh ta’ tniġġiż estrem, faqar, u konġestjoni, fil-qasir kwalità ta’ ħajja baxxa ħafna. U jien nistaqsi jekk humiex dawn l-aspirazzjonijiet tagħna, u jekk le, allura x’inhuma l-aspirazzjonijiet tagħna. 

Sur President, nagħlaq dan l-ewwel punt billi nfakkar lill-Kumitat li fi studju li għamilna jiena u l-kollegi tiegħi fl-Università fl-2015 għall-Kummissjoni Ewropea sibna li fl-2012 l-ispiża indiretta tas-sistema tat-trasport tagħna f’Malta kienet tiswa €274 miljun, €118 miljun fuq konġestjoni, €14 miljun fuq tniġġiż tal-arja, €11 miljun fi storbju, €84 miljun f’inċidenti tat-traffiku u €47 miljun fi spejjeż relatati mal-bidla fil-klima. Dan l-istudju kellu jkun mument ta’ qawmien minn raqda twila fejn nirrealizzaw li l-mudell ta’ żvilupp li konna qegħdin nużaw kien falla.  Ngħaddi  għat-tieni punt, li huwa l-iżvilupp fil-qasam tal-ippjanar u s-sustainable mobility plans. 

Fil-bidu ta’ dan is-seklu l-Unjoni Ewropea bdiet ħidma fuq għodda tal-ippjanar hekk imsejħa sustainable urban mobility plans. Kienet diskussjoni twila li bdiet fl-2004 u spiċċat fl-2013 bil-pubblikazzjoni ta’ linji gwida għall-bliet li jridu jimplimentaw trasport sostenibbli.  Il-prinċipji ta’ dawn il-linji jirriflettu ħafna s-sentiment tal-ewwel punt, u se nsemmi biss ftit punti, fosthom li minflok niffukaw fuq it-traffiku niffukaw fuq in-nies, li minflok naspiraw biex inżidu l-kapaċità u l-ispeed tal-infrastruttura nħarsu lejn l-infrastruttura bħala opportunità biex insibu u nżidu l-aċċessibilità għal kulħadd, inħarsu l-ambjent u s-saħħa pubblika, li d-disinn ikun inklussiv u jinkorpora t-trasport b’modi differenti bi prijorità fuq trasport attiv – xi ħaġa li m’aħniex nagħmlu – li l-ippjanar isir b’mod parteċipattiv fejn kulħadd għandu dritt għall-informazzjoni – li evidentement mhuwiex il-każ – u jkunu parti mid-deċiżjoni. Intom kellkom informazzjoni fuq il-proġetti?

IS-SUR STEPHEN PACE: Aħna qatt ma ġejna kkonsultati.

PROF. MARIA ATTARD: Fuq dawn l-aspetti, jiena, flimkien ma’ żewġ periti kollegi tiegħi għamilna studju fuq il-lokalità ta’ Ħal-Lija, applikajna dawn il-prinċipji f’dan il-villaġġ tant żgħir biex intejbu l-kwalità tal-ħajja. Użajna tliet prinċipji, bażikament li nillimitaw it-traffiku, nagħtu prijorità lil dawk li jridu jimxu, u ntejbu u nespandu l-ispazju pubbliku. Ippreparajna pjan, ippreżentajnih lir-residenti u għoġobhom. L-istudju spiċċa ppreżentat Londra, l-Amerka u rebaħ ukoll premju lokalment. Id-domanda hi: Għaliex ma ġiex implimentat? Il-pjan spiċċa orfni mdawwar b’politika li tagħti preċedenza lill-karozza qabel kollox, qabel li t-tfal jistgħu jimxu waħedhom fit-triq, qabel ix-xjuħ li jibżgħu joħorġu minn darhom għax l-infrastruttura hija substandard u komunitajiet maqsumin minn nofs għax wessgħajna jew se nwessgħu triq biex inżidu l-flow u nneħħu l-bottlenecks. 

F’dawn l-aħħar jiem issemmiet ħafna l-kelma “bottlenecks”, u tajjeb ngħid li fil-kuntest ta’ ippjanar ta’ toroq residenzjali l-bottlenecks insejħulhom traffic calming biex dawk li jixtiequ jimxu u dawk li jgħixu f’dawn it-toroq ma jbatux mill-biża’, storbju, speed eċċessiv, tniġġiż u l-lista tkompli sejra. Peress li aħna pajjiż żgħir u m’għandniex ħlief żona urbana waħda, għandna nifhmu li l-infrastruttura kbira maħsuba għal spazji kbar fejn l-art mhijiex prezzjuża bħalma hi tagħna u fejn id-distanzi huma kbar mhux bħal tagħna, ma tagħmilx sens li nibqgħu nibnu u nwessgħu toroq minflok ma ninvestu f’modi ta’ trasport iktar effiċjenti u iktar ġusti. Ħafna minna ma jivjaġġawx distanzi kbar, pereżempju 14% tat-trips tagħna bil-karozza huma fl-istess lokalità. Rajna eżempji oħrajn ta’ studji fejn urew kemm huma qosra d-distanzi  li nimxu aħna. Faċli dawn it-trips jinbidlu f’mixi jekk l-infrastruttura tkun hemm, tkun safe u interessanti, bis-siġar li jagħtu kenn. Għall-vjaġġi oħrajn għandna nagħtu prijorità lis-sistema tat-trasport pubbliku biex tkun tista’ iżżid l-ammont ta’ karozzi tal-linja u żżid il-kapaċità. Irridu naħsbu ftit fit-tul u rridu naħsbu f’sistemi pubbliċi segregati. M’iniex qed nirriferi għal sistema mega bħall-underground jew monorail, imma sempliċement  bus rapid transit li kienet u għadha ta’ suċċess f’ħafna postijiet madwar id-dinja, hija faċli biex timplimentaha malajr u tiswa ftit flus. Proġetti akbar jieħdu ħafna iktar żmien u jiswew il-flus, u aħna għandna bżonn ta’ soluzzjoni short-term daqskemm għandna bżonn soluzzjonijiet long-term. Ngħaddi issa għall-aħħar punt li huwa l-aspett ta’ ġustizzja u ekwità fl-ambjent tagħna. 

Diġà għamilt riferenza għal dan, però nħoss li tant huwa importanti li hemm bżonn nitkellem ftit iktar fuqu. Hemm ħafna riċerka li qed toħroġ, ħafna minnha ġejja mill-Amerka t’Isfel iżda mhux biss, fuq l-aspett ta’ ġustizzja u ekwità  fl-ambjent urban u fis-sistema tat-trasport tagħna. Studji juru li sistemi mibnijin biex jakkomodaw il-karozza huma diskriminatorji, iwasslu biex dawk barra mill-karozza, bħat-tfal, l-anzjani u dawk li ma jsuqux, ma jkollhomx l-istess opportunitajiet fil-ħajja bħal xogħol, divertiment u edukazzjoni. Mhijiex xi ħaġa ta’ barra minn hawn biex tifhem il-kunċett; it-tfal ma jistgħux jimxu fit-triq, ma jistgħux jilagħbu u jgawdu l-ambjent barra mid-dar, filwaqt li dawk l-anzjani li jibżgħu li tolqothom karozza jew jaqgħu f’xi bankina dejqa jew miksura ma jgħixux ħajja faċli fil-komunità. Aħna għamilna studju dwar dan ukoll li ġie ppubblikat din is-sena. Dawk li m’għandhomx karozza ma jistgħux jaspiraw għal dak kollu li qiegħed ‘il bogħod, jew inkella tant ikollhom jivjaġġaw, li jaħlu ħafna ħin. Fil-fatt, xi żmien ilu, il-Gvern Ingliż kien għamel studju dwar dan u sab impatt kbir fuq komunitajiet sħaħ li kienu żvantaġġjati għax is-sistema tat-trasport kienet biss għal dawk li għandhom karozza. Issa aħsbu ftit fejn toqogħdu intom kemm hemm spazji fit-triq li mhumiex meħudin mill-karozzi mexjin jew ipparkjati. Jekk timxi fit-triq, fejn timxi? Fuq il-bankina, jew fit-triq? Jekk inti ċiklist, jekk tmur tiġri fiż-żoni urbani tagħna, fejn tiġri? It-toroq tagħna huma kollha meħuda minn spazji għall-karozzi, anke fejn hemm disinn li jinkludu ġonna u spazji miftuħin biddilnihom f’parking areas. Fejn jistgħu jiltaqgħu n-nies? Ħafna każini, fil-festa jorganizzaw l-ikliet tagħhom fit-triq u jagħlqu t-triq. Daqshekk għandna għatx għal spazji miftuħin! Fuq livell ieħor nikkritikaw infrastruttura li potenzjalment se tieħu l-ispazju tal-karozzi, il-karreġġjata fil-każ tal-bus priority, pereżempju, kritika esaġerata fuqha, imma ħadd ma jgħid xejn meta karozzi pparkjati abbużivament, double parking jew fuq bankini jnaqqsu jew jeffettwaw il-karreġġjati tagħna, u m’iniex qiegħda nirriferi għan-nies li jippruvaw jimxu jew iċ-ċiklisti; dawk imsieken fis-sistema tat-trasport tagħna. 

Nagħlaq billi ngħid li għandna bżonn nirrivedu l-aspirazzjonijiet tagħna ta’ fejn irridu  ngħixu. Għandna bżonn li l-awtorità taddotta prinċipji li jiffavorixxu l-aqwa kwalità tal-ħajja għalina, għal uliedna u għal dawk li ġejjin warajna. L-aħħar ħaġa li rridu nagħmlu hija li nkabbru l-problema u nagħmluha iktar diffiċli għal dawk li ġejjin warajna biex isolvuha. Grazzi.

IĊ-CHAIRPERSON:  Nitlob biex kemm jista’ jkun id-diskussjoni tkun iffukata fuq is-suġġett tal-lum, jiġifieri is-Central Link Project, u anke kif speċifikament talab il-Ministru,  concerns u suġġerimenti marbutin ma’ dan il-proġett partikolari ħalli b’hekk inkunu qegħdin naslu biex forsi ntejbu dan il-proġett per se. 

Isejjaħ issa lill-Perit Simone Vella Lenicker.

IL-PERIT SIMONE VELLA LENICKER:  Grazzi, Sur President.  Apparti mill-fatt li qiegħda hawn bħala l-Viċi President tal-Kamra tal-Periti, se nitkellem f’isem numru ta’ residenti ta’ Ħal Balzan rigward il-proġett li ssemma minn diversi kelliema qabli. Jekk tippermettuli, xtaqt nibda billi nikkwota paragrafu li jgħid hekk:

“The high dependency on car travel affects the physical environment. Current land use trends of dispersal and intensification coupled with a car dependent lifestyle have led to an increase in travel. Growth in travel has been accompanied by the use of public land for more roads and parking, thus using up a further scarce resource, damaging streetscapes and consequently affecting cultural and natural heritage. It also creates a serious impact on human health and our quality of life.”.
 
Dan il-paragrafu jinsab fl-Istrategic Plan for Environment and Development (SPED) li qiegħed jgħid ċar u tond li l-problema tal-użu tal-karozza u l-problema tat-traffiku għandhom impatt dirett fuq is-saħħa, fuq il-kwalità tal-ħajja u qiegħda wkoll tittiekel il-public land li tant hija importanti u li tant issemmiet hawnhekk. L-iSPED ikompli billi jagħti l-ewwel prijorità li jkun hemm “a shifting of the emphasis from new road construction to better integration of public transport priority measures on better managed roads”. Jiġifieri l-iSPED, bħala prijorità ewlenija, jgħid li we should move away from new road construction and focus more on public transport integration. Allura l-ewwel domanda li rrid nagħmel rigward dan il-proġett li qegħdin niddiskutu llum huwa kif dan jiffigura fil-qafas tal-iSPED.  Għax jien qed nara li hemm kunflitt bejn dak li jgħid l-iSPED  u dak li qed jiġi propost hawnhekk. 

Xtaqt nikkwota wkoll sentenza rigward l-importanza tal-kultura fl-ambjent mibni li tgħid li:

“it supports sustainable transport and responsible land use, it increases urban green spaces and promotes health and biodiversity.”.

Din hija sentenza meħuda minn The Davos Declaration li dan il-Gvern iffirma inqas minn tliet xhur ilu, kif għamlu wkoll il-pajjiżi kollha tal-Unjoni Ewropea.  U hawnhekk ukoll xtaqt nistaqsi kif dan il-proġett jiffigura in the light ta’ din id-dikjarazzjoni li aħna llum marbutin biha bħala pajjiż. 

Fl-aħħar nett, xtaqt nitkellem rigward il-proġett ta’ Ħal Balzan. Ministru, inti taf li jiena ktibtlek, u nirringrazzjak li f’inqas minn ġurnata xi ħadd mill-istaff tiegħek irrisponda l-email tiegħi, però l-pjanti li tlabna għal darba, darbtejn, tlieta ma waslux, u meta waslu kulma kien hemm kienet linja ħamra fuq siteplan. Jien tlabt u kellimt ukoll lil TM biex jibagħtuli dawn il-pjanti, però għadhom ma waslux. Inti għedt li l-kunsilli lokali kienu kkonsultati, però diversi drabi l-Kunsill Lokali ta’ Ħal Balzan qal li ma kienx ikkonsultat. Jiġifieri jekk jistgħu jirrispondu jkun tajjeb ħalli jkun hemm l-affarijiet ċari. Stephen Pace għadu kemm qal li huma mhumiex qegħdin hemmhekk biex ifixklu x-xogħol tal-Gvern, u jien ukoll irrid ngħid li lanqas ir-residenti ta’ Ħal Balzan ma qegħdin hemm biex b’xi mod ifixklu x-xogħol tal-Gvern, imma qegħdin nitkellmu because we care. Dawk iż-żewġ siġriet, allavolja kienu tnejn biss, kienu importanti għax kienu jagħtu identità lil dik it-triq.  Dawk iż-żewġ siġriet kienu ilhom hemm għal għexieren ta’ snin u kieku lqajtu l-istedina tagħna biex niltaqgħu magħkom u nitkellmu flimkien mal-esperti li kellna on board li jagħtu wkoll il-pariri tagħhom, fl-opinjoni umli tiegħi, naħseb li faċilment kien jinstab mod kif dawk iż-żewġ siġriet setgħu jiġu ntegrati b’mod faċli fil-proġett. Anke jekk wieħed imur hemmhekk illum, ukoll jinduna b’dan. Apparti dan, il-proġett ma sarx skont il-pjan lokali għax kieku sar skont il-pjan lokali kien ikun ħafna iktar faċli li dawk is-siġar jiġu ntegrati fil-proġett; naħseb kien hemm raġunijiet oħrajn għalfejn il-proġett ma sarx skont il-pjan lokali. 

Rigward il-pjan lokali rrid ngħid li ntużat l-iskuża li l-proġett tas-Central Link qiegħed fil-pjan lokali u allura għandu jsir. Nafu biżżejjed li l-pjan lokali huwa gwida, però mhuwiex bibbja. Il-pjan lokali jista’ jinbidel, kif fil-fatt sar ħafna drabi, kif kien hemm il-proposta pereżempju.... (Interruzzjonijiet) Jien kulma qed ngħid hu li m’għandniex nagħtu l-impressjoni li għax hemm xi ħaġa mpinġija fil-pjan lokali, bilfors trid issir eżatt hekk. Kif ippruvajna nagħmlu fir-rigward tal-Masterplan ta’ Paceville biex inbiddlu l-pjan lokali, jista’ ikun li hemm studji li llum juru li l-pjan lokali li sar numru ta’ snin ilu mhux neċessarjament għadu validu. 

IĊ-CHAIRPERSON: Ministru se nitolbok tieħu nota, imbagħad tirrispondi kollox fl-aħħar. 

ONOR. IAN BORG: Però xtaqt nirrispondi għal xi punti li ntqalu għax ikun hawn il-ġurnalisti qegħdin jirrappurtaw x’qed jintqal u ma nixtieqx li ninfiehmu ħażin.

IĊ-CHAIRPERSON: Mela nirringrazzja lill-kelliema li kellna u sakemm it-tliet kelliema li  se nsejjaħ jersqu fuq il-mejda, nistieden lill-Ministru sabiex jirrispondi. Insejjaħ lis-Sur Alfred Baldacchino, lir-rappreżentanti ta’ Din l-Art Ħelwa u lil Michelle Attard Tonna. Jekk hawn nies li ma kitbux isimhom u jixtiequ jitkellmu, nixtieqkom tagħmluli sinjal għax nixtieq li nagħti  ċans lil kulħadd. Nitlobkom biex kemm jista’ jkun nibqgħu fuq il-proġett li qegħdin nitkellmu dwaru llum, jiġifieri s-Central Link Project, u nitlobkom ukoll tkunu ftit konċiżi ħalli jkun jista’ jitkellem kulħadd. 

ONOR. IAN BORG: Jidhirli li mit-tliet kelliema li tkellmu, il-mistoqsijiet saru mill-Perit Vella Lenicker. L-ewwel nett, reġa’ sar aċċenn fuq li l-Kunsill Lokali ta’ Ħal Balzan ma kienx ikkonsultat. Nixtieq li din tkun maqtugħa darba għal dejjem billi nsejħu hawnhekk lis-sindku li qiegħed preżenti u jgħidilna jekk il-Kunsill Lokali ta’ Ħal Balzan kienx ikkonsultat jew le. Hawn preżenti wkoll in-nies ta’ TM li marru fiżikament u kkonsultaw mas-sindku u nistgħu nsejħulhom ukoll ħalli naqtgħulha rasha darba għal dejjem. Sur Sindku, il-Kunsill Lokali ta’ Ħal Balzan kien ikkonsultat?  Iva jew le? 

DR. IAN SPITERI (Sindku ta’ Ħal Balzan): Aħna fuq liema proġett qegħdin nitkellmu?

ONOR. IAN BORG: Bħalissa qegħdin nitkellmu fuq il-proġett ta’ Triq il-Wied u fuq ir-rilokazzjoni tal-infamużi żewġ siġriet li għamiltu intom bħala kunsill lokali, meta inti on mic quddiem erba’, ħames ġurnalisti għedt li kienet talba tagħkom li dawn ikunu rilokati. Nixtieq li ma nħallux din il-miżinformazzjoni għaddejja. Il-Kunsill Lokali ta’ Ħal Balzan kien infurmat fuq il-proġett ta’ Triq il-Wied u fuq ir-rilokazzjoni taż-żewġ siġriet? Iva jew le. 

DR. IAN SPITERI: Ministru, l-ewwel nett irrid niċċara biex ma nħalltux proġett ma’ ieħor għax dwar is-Central Link Project madwar xahar ilu kellna meeting ma’...

IĊ-CHAIRPERSON: Is-suġġett tal-lum effettivament kien is-Central Link Project, imma ġaladarba ssemma l-proġett li għaddej bħalissa ta’ Triq il-Wied Ħal Balzan u jidher li kien hawn min qajjem xi punti  dwar is-suġġett... 

DR. IAN SPITERI:  Nista’ ngħid li bħala kunsill ilna tliet snin għaddejjin b’diskussjonijiet ma’ diversi ministri, ma’ TM, mal-Automated Revenue Management Services (ARMS) Ltd. u mad-Drainage Department, jiġifieri ma nistax ngħid li ma kienx hemm konsultazzjoni. Però biex inkunu ċari, to be fair għax inkella se tiġi d-daqqa fuq għonqi...

ONOR. IAN BORG:  Ngħidu l-verità kif inhi.

DR. IAN SPITERI:  ...intqal ċar u tond li l-proġett jista’ isir biss jekk is-siġar jinqalgħu. Kif għedt diversi drabi fuq il-media, jien kelli waħda minn two options, kelli l-option li nirrilokahom, kif għamilna wara li qabbadna l-esperti u wara li sar studju li tana r-rate of survival... Jekk hawn xi ħadd Balzani pur f’din il-Kamra huwa jien għax imwieled u mrobbi hemm. Is-siġar naf fejn huma u dawn għandhom valur storiku. 

IĊ-CHAIRPERSON: Nista’ nikkonferma li rajthom imħawlin ftit metri bogħod.

DR. IAN SPITERI: Hekk hu u qegħdin jissaqqew tliet darbiet fil-ġimgħa. Imma l-punt kardinali mhuwiex dak, il-punt huwa li dawk li oġġezzjonaw biex jinqalgħu jridu jifhmu li jien is-siġar inħobbhom daqskemm iħobbhom kulħadd, però għandi responsabilitajiet ta’ security. Aħna bħala kunsill applikajna darbtejn ma’ TM biex issir bankina fuq naħa minnhom ta’ dik it-triq, u skont il-liġijiet eżistenti ma setgħetx issir bankina minn fejn hemm iċ-ċimiterju sa Birkirkara. Hemmhekk it’s a black spot, jiġifieri min ġej minn Birkirkara jidħol għal Balzan Valley, eċċ., u viċi versa jiġifieri min sejjer min-naħa taċ-ċitimerju, il-bankina tieqaf u kull min ikun fuq il-bankina jrid jinżel minn fuqha, u t-triq minn dual carriage tispiċċa tidjieq għal... Kien hemm min qalli biex niżboħ is-siġar biex bil-lejl jidhru aktar effettivi. Niżboħ is-siġar!? They were a hazard and my first responsibility towards the Balzan residents is their security. Jien se nippreżenta numru ta’ complaints li kelli vis-à-vis l-fatt li mhemmx bankina.  Irridu niftakru li faċċata hemm ħanut u jkun hemm trakkijiet kbar jirriversjaw and it is very dangerous. Allura jiena l-proġett ridtu jsir, u l-infrastruttura was a secondary issue. Kien hemm min qalli illi kieku kienu jafu li s-siġar riedu jinqalgħu, kienu jippreferu li l-proġett ma jsirx. Allaħares ngħidilkom x’rajt jien fid-djar tan-nies li hemm f’dawk it-toroq. Tal-biki! Min qiegħed fuq pjan terran bl-għeruq fil-kmamar tas-sodda u drenaġġi telgħin. Sa nies jitfgħu knaten fuq it-toilet seats u fil-banjijiet tagħhom biex id-drenaġġ ma jitlax, rajt! 

IĊ-CHAIRPERSON: Rajthom jien ukoll.

DR. IAN SPITERI: Trid tkun qiegħed hemmhekk biex tkun taf! Nerġa’ ngħid li l-espert li qabbadna qalilna li the chance of survival tas-siġar kien ta’ 90%. Kieku qalli 10%, forsi kont nirrikonsidra, u qiegħed ngħid “forsi” għax nerġa’ ngħid li l-bankina riedet issir però d-distanza ma kenitx tippermetti minħabba s-siġar.

ONOR. IAN BORG: Il-parti l-oħra tal-mistoqsija kienet dwar l-iSPED, u ġie kkwotat l-iSPED. Kif ċert li l-Viċi President tal-Kamra tal-Periti hija ben consapevole, l-iSPED jintuża biss – u kellna anke sentenza mill-Imħallef Chetcuti ftit tal-jiem ilu dwar dan – jekk hemm kunflitt dirett bejn il-pjan lokali u l-istess SPED, u l-pjan lokali jitkellem ċar dwar is-Central Link Project. Naħseb li kont ċar biżżejjed.

ONOR. GODFREY FARRUGIA: Sur President, xtaqt nagħmel osservazzjoni żgħira.  L-iSPED hija direzzjoni politika, u allura l-Ministru mhux qed jimxi skont id-direzzjoni politika!

ONOR. IAN BORG: Sur President, ma nistax nippermetti statement bħal dan!

ONOR. GODFREY FARRUGIA: Hekk hu!

ONOR. IAN BORG: Onor. Farrugia, inti għandek id-dritt li tagħti l-veduti tiegħek, kif għadek kif għamilt, u jien qed ngħid li ma naqbel xejn ma’ dak li għadek kif għedt inti, u tajt spjegazzjoni legali meta l-iSPED jagħmel overriding tal-pjanijiet lokali, kemm-il darba jkun hemm kunflitt bejniethom. Il-pjanijiet lokali jitkellmu ċar dwar x’għandu jsir f’din it-triq partikolari. Iva, l-pjanijiet lokali jistgħu jinbidlu, però jrid ikun hemm ġustifikazzjoni raġjonevoli għax l-amministrazzjoni, l-awtoritajiet, u dan il-Parlament jiddeċiedu, kif dejjem iddeċidew, fuq bidla fil-pjanijiet lokali.

ONOR. GODFREY FARRUGIA: Tant hija direzzjoni politika, li fis-sena 2020 jagħlaq il-bieb tiegħu! M’għandux x’jaqsam... (Interuzzjonijiet)

ONOR. IAN BORG: Il-pjanijiet lokali huma validi u xejn m’hu qed imur kontra l-istess pjanijiet lokali.

ONOR. GODFREY FARRUGIA: Direzzjoni politika li m’aħniex mexjin fuqha!

IĊ-CHAIRPERSON: Grazzi. Il-Perit Simone Vella Lenicker.

IL-PERIT SIMONE VELLA LENICKER: Kemm nikkjarifika żewġ affarijiet. Xtaqt nippreċiża li bl-ebda mod, ir-residenti ta’ Ħal Balzan ma kienu qed jgħidu li l-proġett ta’ Triq il-Wied m’għandux isir. Kulma konna qed ngħidu huwa li jista’ jsir u seta’ jsir mingħajr ma jiġu rilokati dawk iż-żewġ siġriet, u jekk wieħed imur hemm illum u jara l-wisa’ tat-triq li hemm jara b’għajnejh kif setgħet saret. 

Xtaqt ukoll nistaqsi lis-Sindku jekk il-Kunsill Lokali għandux kopja tal-pjanta ta’ kif se ssir it-triq li tinkludi fejn ġejjin il-bankini, fejn ġejjin it-traffic lights, zebra crossings, il-bus stop, eċċ.

DR. IAN SPITERI:  Qabel ma nirrispondi għal din id-domanda xtaqt nagħmel waħda jien.  Perit, huwa minnu illi kieku kellha ssir bankina m’hemmx distanza biżżejjed għal dual carriage way minħabba s-siġar? Jekk le, allura ġejna żgwidati aħna u wasalna għal konklużjonijiet żbaljati. Biex nirrispondi d-domanda tiegħek ngħid li l-pjanta li konna ngħatajna hija l-pjanta tal-pjan lokali.  M’għandniex pjanta dettaljata li juru fejn ġejjin il-bankini eċċ., però diġà ndikajt lil min kien qed jagħmel kuntatt miegħi fejn ġejjin is-siġar, u dawn ġew inkorporati, u se jiġu nkorporati wkoll zebra crossings ġodda, dwal u infrastrutturi ġodda. Però pjanta dettaljata bid-dettalji kollha m’għandix.

IL-PERIT SIMONE VELLA LENICKER: Naħseb li konsultazzjoni mingħajr pjanti dettaljati ma tantx tista’ ssir.

DR. IAN SPITERI:  Perit, imma nixtieqek tirrispondi għad-domanda li għamiltlek jien.

IĊ-CHAIRPERSON: Ma rridx li jkun hawn cross debates.  Safejn naf jien dawk il-pjanti ġew anke mpoġġija fuq il-Mejda tal-Kamra.

IL-PERIT SIMONE VELLA LENICKER: Qed jgħid li ma rahomx!

ONOR. IAN BORG: Ma nimmiżgwidawx.  Mhux ma rahiex qallek.  Inti staqsejtu jekk għandux kopja tal-pjanta u hu qallek li m’għandux.

DR. IAN SPITERI: Jien għandi pjanta tal-pjan lokali.

ONOR. IAN BORG: Qallek ukoll li ilu tliet snin jiġi kkonsultat fuq il-proġett!

IL-PERIT SIMONE VELLA LENICKER: Sindku, rajtha l-pjanta?

DR. IAN SPITERI: Iva.

IĊ-CHAIRPERSON: Grazzi. Nistieden issa lis-Sur Alfred Baldacchino sabiex jagħmel l-intervent tiegħu.

IS-SUR ALFRED BALDACCHINO: Sur President, jien ili involut viċin il-50 sena fil-ħarsien tal-ambjent, fil-fibra soċjali ambjentali tal-pajjiż, minħabba li nħobb lil pajjiżi. Matul dawn il-50 sena – l-ewwel konna bdejna ftit u llum żdidna; anke li kieku kont waħdi ma kontx nibża’ u fil-fatt illum qiegħed nitkellem fuq bażi individwali – irnexxilna notjenu ħafna riżultati pożittivi, permezz ta’ sforzi volontarji, sforzi personali finanzjarji u s-sagrifiċċji li għamilna.  B’dieqa kbira ngħid li dak iż-żmien la kien hemm ministeri tal-ambjent u lanqas kien hemm awtoritajiet tal-ambjent u riżorsi; kollox waħedna. 

IĊ-CHAIRPERSON: Sur Baldacchino, jien nieħu pjaċir bik kull darba li tkun preżenti, anzi jien stess nistiednek biex titkellem, però nitolbok biex kemm jista’ jkun iżżomm mas-suġġett.

IS-SUR ALFRED BALDACCHINO: Mhux neċessarjament kulħadd bħalek!

IĊ-CHAIRPERSON: Nitolbok biex kemm jista’ jkun tiffoka fuq is-Central Link Project.

IS-SUR ALFRED BALDACCHINO: Sur President, aħna suppost ġejna biex ninstemgħu mhux biex nisimgħu. Ilna siegħa u nofs nisimgħu kummenti politiċi partiġġjani, li xi uħud minnhom jinsultawni, biex ma ngħidx iweġġgħuni. Fil-fatt din hija waħda mill-problemi.  Żgur li ma nistgħux ngħidu li mhijiex għaddejja xalata tal-qerda ta’ siġar, tibda minn Santa Luċija fejn se jitneħħew ‘il fuq minn 150 siġra, tkompli minn ħdejn iċ-ċimiterju tal-Addolorata, u anke l-Marsa quddiem il-Millennia House, fejn hemm sitt karreġġjati, tlieta naħa u tlieta oħra u nqerdu żewġ ringieli ta’ Żnuber. Orġa fil-qerda tas-siġar hawn Malta! Orġa sħiħa! Hemm ukoll it-triq tar-Rabat, li għadha bil-question marks, minbarra l-wied. Issa hemm proġett ieħor ta’ Għeriexem ir-Rabat. Orġa sħiħa! Kulħadd jeqred u jqaċċat siġar xjuħ ta’ 300 sena u ta’ 60 sena!  Il-qerda tas-siġar sar qisu l-passatemp politiku ta’ dan il-pajjiż! Minħabba l-esperjenza u l-kontribut tiegħi għal dawn is-snin kollha, għax inħobb lil pajjiżi, ma nistax nibqa’ sieket fuq dawn l-affarijiet! B’dieqa kbira ngħid li qatt ma rajt qerda daqshekk uffiċjali, imħallsa minn flus pubbliċi u flus tal-Ewropa, fil-qerda tal-biodiversità tal-pajjiż.  U dan minkejja li llum għandna Ministru responsabbli mill-ambjent u għandna wkoll l-ERA.  Imma ħalli niġi għall-punt. 

Waħda mill-problemi li minħabba fiha qegħdin hawn illum hija n-nuqqas ta’ informazzjoni. Jien kelli l-opportunità nkellem lil xi uffiċjali minn TM u għedtilhom li jekk il-pubbliku – u llum hawn kuxjenza kbira li qed tqum u tikber minn ġurnata għall-oħra – ma jkunx on board u jingħata informazzjoni professjonali, xjentifika, teknika, korretta, se jkun hawn min jibda jimla rasu b’ħafna affarijiet, speċjalment meta hemm min jgħix minn fuq dawn l-affarijiet u hemm siġar li għandhom 50 sena. Konsultazzjoni xejn. Pereżempju, ir-rappreżentanti tal-PA mhumiex hawnhekk; huma jiddeċiedu u ħaddieħor jagħmel id-damage control.

IĊ-CHAIRPERSON: Sur Baldacchino, għall-korrettezza ngħidlek li r-rappreżentanti tal-PA huma preżenti.

IS-SUR ALFRED BALDACCHINO: Mela nikkorreġi ruħi. Kif qegħdin isiru l-affarijiet bħalissa, il-PA jieħdu d-deċiżjoni u ħaddieħor jagħmel damage control. Qegħdin nitkellmu fuq it-triq li mill-MFSA tagħti għal taħt is-Saqqajja. Għaliex lill-pubbliku ma qalulux kemm se jaqilgħu siġar?  Għaliex ma qalulux x’se jagħmlu bl-għelieqi.  Din il-ġimgħa mort nittawwal lil ċerti bdiewa li għandhom l-għelieqi ħdejn iċ-ċimiterju ta’ Ħ’Attard fejn hemm 15-il ġiebja jimtlew bl-ilma tax-xeba, jiġifieri l-ilma li jiġi mill-art wara li tagħmel ix-xita, u li jagħmlu l-għelieqi saqwi. Hemmhekk hemm bdiewa full time u llum nafu kemm hu diffiċli li wieħed jaħdem ir-raba’; ibatu fiżikament, għandhom it-tibdil fil-klima, ix-xita mhux fl-istaġun tagħha teqirdilhom kollox, iridu jbigħu biċ-ċiċri għax illum jiġi l-frott ta’ barra u m’għandhomx protezzjoni, u issa jridu jaħdmu b’rashom mimlija jekk humiex se jkomplu jaħdmu hemm! Għaliex dawn l-istakeholders ma ġewx infurmati? Kieku aħna lanqas qegħdin hawn illum! Jien ġbidt l-attenzjoni tal-uffiċjali ta’ TM għal ħames darbiet! Ma nafx jekk dawn ir-rapporti waslux għand il-Ministru. Għaliex kien hawn min talab ir-rapporti u l-pjanti u ma ngħatawlux? Allura qed naħbu?!  Imbagħad ngħidu li nisimgħu qabel ma nieħdu d-deċiżjoni! Mhux bilfors imbagħad li n-nies ikunu rrabjati!?  Jien ma nafx il-Ministru għall-Ambjent u l-ERA, bl-akkademiċi li hemm fiha, jafux kif inhuma bħalissa l-pjanti.  Jafu li hemm siġra li hemm waħda biss bħalha hawn Malta, almenu li hija magħrufa? Hawn waħda Malta u oħra Għawdex. Jaf il-Ministru Herrera li skont ir-regolamenti tal-ħarsien tas-siġar li hemm bħalissa fis-seħħ, jiġifieri Avviż Legali 200 tal-2011, Taqsima 2, paragrafu 5, sub-paragrafu (e), jekk ikun hemm imqar siġra waħda li hija ta’ interess kulturali, ekoloġiku, u estetiku, l-ERA għandha fejn tiddikjaraha bħala sit protett?  X’se tagħmel l-ERA? Ma jistgħux jgħidu li mhijiex protetta, bħalma qalu għas-siġra tal-ħarrub li kellha 300 sena, u li tqaċċtet biex minflokha tela’ garaxx! Għaliex din il-mibgħeda lejn is-siġar u lejn il-biodiversità? Għaliex dak ix-xogħol kollu li sar fil-passat, illum qiegħed jitmermer meta għandna min suppost qiegħed hemm biex jiddefendi dan u jkun warajna? Għaliex dan in-nuqqas ta’ informazzjoni? (Interuzzjonijiet) 

ONOR. JOSÈ HERRERA: Ippermettili ninterrompik għax irrid ngħid li qatt ma ħarġu protection orders daqs kemm ħriġna f’dawn l-aħħar sentejn.

IS-SUR ALFRED BALDACCHINO: Se toħorġu waħda fuq din is-siġra?

ONOR. JOSÈ HERRERA: Ħriġna ħafna!

IS-SUR ALFRED BALDACCHINO: Imma fuq din il-waħda partikolari, x’se tagħmlu?

ONOR. JOSÈ HERRERA: Ma nafx. Nistaqsi lill-ERA, għax ma nafx liema hija din is-siġra.

IS-SUR ALFRED BALDACCHINO: Lanqas tafu! Tajjeb! Prosit!

ONOR. JOSÈ HERRERA: Għandek tkun taf li l-ikbar għadd ta’ protection orders...

IS-SUR ALFRED BALDACCHINO: Sur President, jimporta ma niġix interrott? Jekk irid, il-Ministru jista’ jirrispondi wara. Hawnhekk ma ġejtx biex nisma’, imma biex nitkellem.

IĊ-CHAIRPERSON: Sur Baldacchino, nitolbok sabiex, jekk jogħġbok, tagħlaq u jekk għandek xi suġġerimenti fuq is-Central Link Project, issa huwa ċ-ċans li tagħmilhom.

IS-SUR ALFRED BALDACCHINO: Jien għalija din kienet deċiżjoni mgħaġġla, u kif jgħid il-Malti, qattusa għaġġelijja, friegħ għomja tagħmel.  Issa b’din id-deċiżjoni mgħaġġla,  minflok friegħ għomja, qed tagħmel siġar mejta! Għaliex ma jsirx immaniġġjar professjonali tat-trasport? Biex ġejt hawnhekk jien ma wżajtx il-karozza tiegħi; kieku wżajt il-karozza tiegħi kont nieħu għaxar minuti, imma għax ġejt b’tal-linja kelli noħroġ siegħa u kwart qabel!  It-timetables huma sbieħ, imma qegħdin jinżammu?  U xi ngħidu għall-ħinijiet kif inhuma skedati r-rotot.  Jinżlu tlieta –  ta’ Ħad-Dingli, tal-Imtarfa u tar-Rabat – wara xulxin vojta, u jekk ma tilħaqx titla’ fuq waħda minnhom, jew titlfihom għax toħroġ ħames minuti tard... Imbagħad biex tara l-immaniġġjar professjonali, the cherry on the cake tkun li nitla’ fuq il-karozza tal-linja, u fuq l-arloġġ tiegħi kienu l-4:00 p.m. filwaqt li l-arloġġ tal-karozza tal-linja kien qed jimmarka l-4:20 p.m. Jiġifieri noqogħdu niftħu t-toroq, neqirdu s-siġar, neqirdu l-għelieqi, neqirdu l-ilma, neqirdu l-ġwiebi, neqirdu l-għejxien ta’ min qiegħed hemm biex ma nimmaġġinjawx it-trasport pubbliku?!  B’dan l-atteeġġjament qegħdin jagħiduli biex ma nużax il-karozzi tal-linja imma nuża l-karozza tiegħi! Dan huwa li hemm bżonn nagħmlu, mela nwessgħu t-toroq u nneħħu s-siġar!? Is-siġar mhumiex arbli! Is-siġar jagħtu l-ossiġinu! Quddiem fejn noqgħod jien hemm ringiela siġar u l-ebda għeruq ma telgħuli fil-kamra tal-banju! Dawn is-siġar jagħmluli d-dell fis-sajf u b’hekk nista’ ma nqabbadx l-airconditioner u allura nikkontribwixxi biex innaqqas il-carbon dioxide, fix-xitwa ma nqabbadx il-heater għax jilqgħuli, u anke meta jkun riħ qawwi, jilqgħuli.  Dan apparti milli jkolli wkoll arja friska. Allura dawn naqilgħuhom minħabba żewġ karozzi! Jien smajt li hemm xi applikazzjoni għand TM biex jaqilgħu xi tlieta minnhom, u la hemm jien ma jkunx diffiċli! Għandna kunċett ta’ x’inhuma siġar? Għandna kunċett ta’ kemm niddependu minnhom u mhux huma jiddependu minna?  

Nista’ ngħid li jien rajthom jaqilgħu s-siġar ta’ Ħal Balzan – fuq video għax ma kont preżenti – u nista’ ngħid li jkun miraklu jekk dawn jaqbdu b’għeruq “daqshekk”! Għamlu toqba u ġibduhom! Fejn hi l-professjonalità? Ta’ xiex qed inħallsu l-flus pubbliċi aħna?! Liema ministeru huwa responsabbli? Tal-ambjent? Tat-toroq? Min huwa responsabbli għall-flus li qegħdin jitħallsu mingħajr l-ebda professjonalità ta’ xejn? Jew il-professjonalità f’Malta m’għadhiex tgħodd? Sirna kollox dilettantiżmu, ejja ħa mmorru, nies iċapċpu u kulħadd kuntent! 

Sur President, nikkonkludi billi nirrepeti li qatt kemm ili involut fl-ambjent jien sforz l-imħabba li għandi għall-pajjiż u biex inħares it-tessut soċjali u ambjentali li l-poplu jserraħ fuqu biex jgħix b’mod trankwill u b’saħħtu, ma rajt din il-qerda! Ma nafx x’se jiġri! Nirringrazzjak.

IĊ-CHAIRPERSON: Grazzi. Iktar rimarki? Is-Sinj. Ghislaine Calleja f’isem l-għaqda Din l-Art Ħelwa.

IS-SINJ. GHISLAINE CALLEJA (Din l-Art Ħelwa): L-ewwel nett nixtieq niċċara li aħna m’għandniex interess dirett, imma ninsabu nkwetati ħafna fuq in-nuqqas qawwi ta’ trasparenza dwar il-pjanijiet li ġew sottomessi. L-aħħar pjanijiet li għandi f’idejja ġew sottomessi fis-16 ta’ Ġunju 2018. Aħna ninsabu nkwetati ħafna fuq l-użu tal-art ODZ u fuq it-tqaċċit tas-siġar bla rażan. Hawnhekk għandi pjanijiet ta’ 31 speċi ta’ siġra.  Meta ġejna biex ngħodduhom kollha fuq il-pjanijiet sibna li hemm kważi 800 siġra li se jiġu maqlugħin, fil-fatt hemm 787 siġra.  Dawn huma mmarkati fil-pjanti bil-kulur orange u nistgħu anke nippreżentaw kopja tagħhom.

IĊ-CHAIRPERSON: Naħseb li diġà qegħdin fuq il-Mejda tal-Kamra.

IL-PERIT JOANNA SPITERI STAINES (Din l-Art Ħelwa): B’dan in-numru? 787?

IĊ-CHAIRPERSON: Kien hemm anke b’2000 f’ċertu punt.

IL-PERIT JOANNA SPITERI STAINES:  Jien naħseb li l-Onor. Azzopardi daħal fuq pjanta waħda meta għodd 200 għax fil-fatt hemm 787 siġra. Nirrepeti dak li qalet il-kollega tiegħi, u ċioè li hemm 787 siġra to be uprooted. Il-pjanti jinsabu fuq il-website tal-PA, huma datati 16 ta’ Ġunju 2018 u jġibu n-numru PA/9890/17. These are facts not hearsay!

ONOR. IAN BORG: Jiġifieri njorajt li għedt jien fil-bidu! Dawk mhumiex il-pjanti finali, għax il-pjanti finali għad iridu jitilgħu wkoll!

IL-PERIT JOANNA SPITERI STAINES:  Għax aħna m’aħniex naraw il-pjanti!

ONOR. IAN BORG: Għadna lanqas tfajna l-applikazzjoni! X’inhi din l-għaġġla!?

IL-PERIT JOANNA SPITERI STAINES:  L-applikazzjoni qiegħda datata 2017!  (Interruzzjonijiet)
 
ONOR. JASON AZZOPARDI: Ministru Borg, tippermettili nagħmillek domanda?

IĊ-CHAIRPERSON: Onor. Kollegi, ippermettuli ftit. Hawn numru ta’ persuni oħra li jixtiequ jagħmlu intervent, u għalhekk nitlobkom sabiex inħallu lin-nies preżenti jlestu l-preżentazzjoni tagħhom, imbagħad tagħlqu intom.

IS-SINJ. GHISLAINE CALLEJA: Ministru Borg, inti semmejt 60 siġra, però jien ma stajtx nifhem dawn is-60 siġra...

ONOR. IAN BORG: Imbagħad infiehmek.

IS-SINJ. GHISLAINE CALLEJA: Tajjeb, mela mbagħad fehemni. L-art agrikola ODZ, li qiegħda mmarkata bl-isfar, li se tiġi wżata for widening the road ikkalkulajna li se tkun ta’ 47,560 metru kwadru, jiġifieri 50 tommna. Only three species of trees are being replanted and the total number is 725.  (Interruzzjonijiet)

ONOR. IAN BORG:  Qisna qed nilagħbu l-lottu...

IĊ-CHAIRPERSON:  Ejjew nagħtu ċans lil kulħadd jitkellem, imbagħad irrispondu wara.

IS-SINJ. GHISLAINE CALLEJA:  Jekk hawn xi ħadd mill-Awtorità tal-Ippjanar li jixtieq jiċċaraha...

ONOR. IAN BORG: L-Awtorità tal-Ippjanar lanqas ivvalidat...

IĊ-CHAIRPERSON:  Nitlob biex ma jkunx hawn cross debates għax inkella m’aħniex se nlaħħqu.

IL-PERIT JOANNA SPITERI STAINES:  Nixtieq nikkjarifika li aħna ta’ Din l-Art Ħelwa m’għandna ebda interess naħlu l-ħin privat tagħna u lanqas għandna min jivvutalna erba’ snin oħra, aħna sempliċement inħobbu lil pajjiżna. Jien nispera li n-nies madwar din il-mejda, minflok toqogħdu tattakkaw u taraw x’ġara 20 sena ilu, tiġu quddiemna bħala poplu u twegħduna li kapaċi tirrispettaw l-ambjent tagħna. Malta mhijiex it-Toscana, fejn meta kien hemm il-Via Apia għaddew il-fast road minn xi 40 kilometru ‘l barra.  Malta fiha biss 246 kilometru kwadru, u 50,000 metru kwadru jammontaw għal żieda ta’ 0.7% fiż-żona mibnija. Dan mhux lottu! Ministru, meta tuża l-kelma “lottu” tinsultani u tinsulta wkoll lil pajjiżna. Din hija xi ħaġa vera serja. Hemm xi entità unbiased at arms length li kapaċi tagħmel kritika ta’ dan il-proġett – li huwa tant importanti għal pajjiżna – li forsi tista’ joħroġ bi pjanijiet oħra? Jew intom tafu fiż-żgur li din hija l-aħjar soluzzjoni għal pajjiżna? Jien ma nemminx li din hija l-aħjar soluzzjoni, u l-esperti l-oħra li tkellmu qabli qegħdin jarawh dan. This is putting the cart before the horse! Għandna bżonn nagħmlu pjan ta’ trasport uniku għal Malta u nikkreaw soluzzjonijiet, però din mhijiex l-unika soluzzjoni. Forsi jista’ jkun li t-triq issir bħalma tara ħafna fi Sqallija, fuq il-pilastri, u l-art agrikola ma mmissuhiex. Jew forsi hemm soluzzjonijiet oħra.  Jien ma nafx għax m’iniex esperta u ma nistax ngħid. Nagħlaq billi nistaqsi lill-Ministru Herrera jekk sarx environmental impact assessment (EIA) fuq dan il-proġett. Nixtieq ukoll nistaqsi jekk hux veru li 787 trees are to be uprooted u li se jintużaw 47,560 metru kwadru ta’ art agrikola.

ONOR. JOSÈ HERRERA: 50,000 metru kwadru jiġu jammontaw għal 0.07% mhux 0.7%. 

IL-PERIT JOANNA SPITERI STAINES: Jien qed nirriferi għall-built-up area. 

ONOR. JOSÈ HERRERA: 0.07% tiġi. Aħdimha!
ONOR. JASON AZZOPARDI: Ministru, l-importanti hu kemm-il tommna hemm, jew il-persentaġġ?

IL-PERIT JOANNA SPITERI STAINES: Għandu elf raġun. Il-fatti huma importanti! Il-built-up area fl-istatistika tal-2012 hija ta’ 70.39 kilometru kwadru, u allura 50,000 metru kwadru jammontaw għal 0.7% increase in built-up area; not of the total kilometers of the island, but of the built-up area. Ġo pajjiż bi 33% built-up area, we have the highest density in Europe.  This is extremely important and I hope that the various entities and ministries give it the importance it deserves!

IĊ-CHAIRPERSON: Grazzi. Insejjaħ issa lil Dr. Michelle Attard Tonna.

DR. MICHELLE ATTARD TONNA:  Jiena qiegħda nirrappreżenta l-Bicycle Advocacy Group. Se nkun konċiża ħafna, għax ħafna mill-punti li ridna ngħidu qaluhom ta’ qabli. L-ewwel nett qed nieħdu gost li hawn is-Segretarju Parlamentari Roderick Galdes magħna, għax fl-2015 konna smajnih jgħid fid-dibattitu nazzjonali fuq it-traffiku fil-Parlament li hu ma jikkunsidrax jivjaġġa bir-rota sakemm ma jkunx hemm il-karreġġjati adattati. Jekk aħna rridu b’mod serju u tanġibbli fis-Central Link Project ninkorpaw sistema sostennibbli ta’ kif in-nies jimmobilizzaw ruħhom minn post għall-ieħor...  Ma tistax tistenna li n-nies jikkunsidraw modi alternattivi bħat-trasport pubbliku, il-mixi jew l-użu tar-rota jekk ma jkunx hemm karreġġjati apposta li jiffaċilitaw dan, b’karreġġjati apposta, jiġifieri li jkunu jibdew u jispiċċaw i jwassluk x’imkien, u mhux tibda in a vacuum u mbagħad tieqaf u ma tafx x’se tagħmel bir-rota għax issib roundabout u l-karreġġjata ma tkomplix, imma li jkun hemm karreġġjata fuq in-naħa l-oħra wkoll, għax jekk inti ħriġt minn raħal trid terġa’ tidħol xi darba fih. Hemm bżonn ukoll li jkun hemm barrier adegwata li tipproteġik mit-traffiku li jkun għaddej bil-50, 60 u 70 kilometru fis-siegħa. Jekk aħna qed naħsbu fuq proġett li jrid jinkorpora modi alternattivi ta’ trasport, u mhux kollox idur mal-karozza, irridu naħsbu bis-serjetà u mhux il-bicycle lanes jiġu as an after thought wara li jkunu lesti d-disinji; nibdew qisna qed inferxu l-bżar u l-melħ. 
Irrid ngħid li ħassejtni personalment offiża ħafna bil-kumment tal-Ministru Ian Borg meta qal li hawn nies li qed ixekklu l-ħidma tal-Gvern. Ma ħassejtx li dak il-kumment għandu jingħad f’din il-Kamra. Kull min qiegħed hawn ma ġiex b’interess jew b’xi aġenda politika. Kif qalu ta’ qabli, aħna kollha attivisti... (Interuzzjonijiet)

ONOR. IAN BORG: Sur President, on a point of information. Jien fl-ebda ħin ma kont qiegħed ngħid għal Dr. Attard Tonna. 

DR. MICHELLE ATTARD TONNA: Però ingħad f’din il-Kamra!

ONOR. IAN BORG: Iva, hawn min...

DR. MICHELLE ATTARD TONNA: Ministru, m’iniex l-ewwel persuna li għedt li ħassejtni offiża b’dan il-kliem li ngħad f’kamra fejn hawn nies li fil-ħin volontarju tagħhom qed jagħmlu l-almu tagħhom biex dan il-proġett jitjieb! Ħadd minna mhu kontra l-proġett, imma rriduh jitjieb!

ONOR. IAN BORG: Serraħ rasek li la kont qed ngħid għalik u lanqas għall-NGOs jew individwi li qegħdin hawnhekk b’mod ġenwin jiddiskutu u jaraw kif nistgħu ntejbu dan il-proġett. Però, b’mod in ġenerali, kif kien il-kumment tiegħi, ovvjament hemm min jixtieq ixekkel il-ħidma tal-Gvern. B’mod responsabbli ngħid li l-Oppożizzjoni trid ixxekkel il-ħidma tal-Gvern. M’għandix dubju dwar dan. (Interuzzjonijiet) Hawnhekk qiegħed fil-Parlament, u meta qed nirriferi dwar il-ħidma politika ma nkunx qiegħed ngħid għalikom. 

DR. MICHELLE ATTARD TONNA: Jien inħossni li bħala ċittadin għandi l-obbligu li niġi hawnhekk,...

ONOR. IAN BORG: Bil-qalb kollha; aħna hawn qegħdin.

DR. MICHELLE ATTARD TONNA: ...li nkun ikkonsultata, li nagħmel il-kritika tiegħi, li ma nkunx passiva għall-affarijiet li qed jiġru madwari, u meta jingħaddu kummenti hekk f’kumitat fejn ġew nies ta’ rieda tajba fil-ħin personali tagħhom biex l-affarijiet jiġu mtejba, inħossu li n-nies li vvutajna biex jirrapreżentawna jkunu qed jonqsu. Qed inqajjem dan il-kumment għax inħossu li għandu jkun hemm... (Interuzzjonijiet) Napprezzaw meta tisimgħuna għax meta tkellimtu intom smajnikom.

IĊ-CHAIRPERSON: Nassigurak li jien, bħala Chairman ta’ dan il-Kumitat, qatt ma ħadt noti daqskemm ħadt illum.

DR. MICHELLE ATTARD TONNA:  Bħala NGO li tirrappreżenta lil min juża r-rota, importanti li niġu kkonsultati, u niġu kkonsultati at design level, mhux wara li d-disinji joħorġu fil-pubbliku, għax imbagħad ikun kważi tard wisq biex jittranġaw l-affarijiet. Biex inkunu għedna kollox, aħna diġà għamilna laqgħat u ġejna milqugħa. Jiġifieri l-proċess beda min-naħa tagħna u nħossu li dan il-proċess għandu jibqa’, u mhux kull darba li jsir proġett... Aħna għandna nies fi ħdan l-NGO tagħna li huma esperti fl-area taċ-ċikliżmu. Għandhom l-esperjenza għax jivjaġġaw kuljum bir-rota u għandhom l-expertise; il-periti u l-inġiniera, minkejja l-kwalifiċi kollha li għandhom mill-università, jekk qatt ma jkunu saqu rota, se jkun diffiċli li jagħmlu bicycle lane kif għandha tkun.

Dwar il-punt tal-induced demand, kif diġà ntqal, aktar ma twessa’ t-toroq u tiffaċilita li n-nies isuqu l-karozza, iktar il-karozzi se jiġu. Jien naħseb li kulħadd huwa nkwetat bin-numru ta’ karozzi ġodda li qed ikollna kuljum. Ejjew naħsbu ftit fuq dan il-prinċipju bażiku, fejn minflok qed naħsbu fi pjanijiet fejn ninkorpaw modi oħra u nippruvaw ninċentivaw lin-nies biex jagħmlu l-modal shift, li mill-karozza personali tagħhom imorru għal mezzi oħrajn, dejjem qed ninċentivaw lin-nies biex jixtru karozza, jużaw il-karozza, u jipparkjaw il-karozza barra. Bir-rispett kollu, dan ma jagħmilx sens. 

Rigward fondi Ewropej diġà saret domanda mill-Onor. Jason Azzopardi, però jien nixtieq nerġa’ nistaqsi fejn qed jiġu allokati dawn il-fondi Ewropej. Dawn il-fondi jiġu allokati jekk tkun qed tagħmel infrastruttura adegwata għax jekk l-infrastruttura ma tkunx adegwata, il-fondi ma teħodhomx. Naħseb li huwa importanti li nkunu nafu aħna minn fejn qed jitħallsu dawn il-proġetti.

Il-Ministru Borg appella biex kulħadd juża s-sens komun.  Jien naħseb li kulħadd jista’ juża s-sens komun, l-importanti hu li ma jkunx madwar l-użu tal-karozza biss. Ma jfissirx li għax inti twessa’ jew tidritta triq, allura se tkun iktar sigura; dan qisu sforz sistematiku li ġej mill-awtoritajiet li ċerti passi qed jittieħdu biex it-triq tiġi aħjar għall-benefiċċju ta’ min qed jużaha. Mhux neċessarjament huwa hekk. Il-loġika trid tużaha madwar il-filosofija li qiegħda wkoll fit-transport strategy, li inti taħseb f’modi alternattivi. Is-sens komun mhuwiex dwar l-użu tal-karozza biss, imma dwar l-użu ta’ mezzi oħrajn. Nirringrazzjak.

IĊ-CHAIRPERSON: Grazzi. Sur Baldacchino, jekk se titkellem inti, ħaddieħor mhux se jitkellem.  Diġà qbiżna siegħa u nofs u hawn aktar persuni li jixtiequ jitkellmu. 

ONOR. JASON AZZOPARDI: Sur President, xtaqt nistaqsi xi ħaġa lir-rappreżentanti ta’ Din l-Art Ħelwa għax onestament għadni ma nistax nemmen l-implikazzjoni ta’ dak li qalu.  Jekk fhimt sew, il-pjanta li raw u eżaminaw, li ġiet uploaded fis-16 ta’ Ġunju, tinvolvi l-proposta li jiġu uprooted 31 speċi ta’ siġar, u li l-ammont huwa 787. Jien ixxukkjatni l-implikazzjoni ta’ dak li qegħdin jgħidu dawn is-sinjuri għax m’iniex se naċċetta li nkun qed ngħix realtà fejn il-Gvern iqarraq b’dan il-mod, u nixtieq li jkun hawn dikjarazzjoni – preżenti hawn uffiċjali ta’ TM –  għax this is not on.  Tħares lejha kif tħares, hija xokkanti. Jekk veru se jitneħħew 787 siġra, hija xokkanti għax huwa ammont kbir esaġerat, u jekk mhuwiex veru allura jfisser li daħlet applikazzjoni fuq proġett ċentrali prinċipali, mhux xi washroom, b’pot luck, a shot in the dark, fejn ġie ġie u fejn ħabat ħabat u fejn laqat laqat.  Jekk dan huwa kif qegħdin jiġu ppjanati proġetti tal-infrastruttura f’pajjiżna għandi għalfejn ninkwieta. Nixtieq li xi ħadd jgħidli li m’għandix għalfejn tinkwieta, imma tħares minn fejn tħares lejha, jekk fhimt sew lis-Sinjuri ta’ Din l-Art Ħelwa, is-sitwazzjoni hija xokkanti u mhuwiex aċċettabbli li jkollna state sponsored qerq, ħabi u gideb li jkun mikxuf grazzi għal dawn in-nies.  Imbagħad jiġu hawn mill-ħin volontarju tagħhom u nippruvaw ngħadduhom biż-żmien u nirredikolawhom! Sur President, jien nixtieq li dawn is-Sinjuri jingħataw is-sodisfazzjon għax ma jien se nħalli lil ħadd jgħaddini biż-żmien! 

IĊ-CHAIRPERSON: Onor. Azzopardi, fil-fatt se jkun hawn risposta għall-mistoqsijiet li saru.  Nistieden lil dawk li għad fadal li xtaqu nitkellmu sabiex jiġu mal-mejda. Nitlobkom tkunu fil-qosor għax nixtieq li ma ndumux ma nagħlqu.  Ilna li bdejna minn ftit wara l-4:30 p.m. u fil-fatt naħseb li qatt ma kellna laqgħa daqshekk twila.  Minn dak li ħareġ s’issa jidher li kien hawn min kellu l-intenzjoni li jbeżża’ lin-nies; illum nifhem għalfejn kien hawn din il-preokkupazzjoni. Is-Sur Vella Haber. 

IS-SUR MALCOLM VELLA HABER: L-ewwel nett, nirringrazzjakom ta’ din l-opportunità. Jien qiegħed hawnhekk fil-kapaċità personali tiegħi u f’isem diversi residenti minn Ħ’Attard li jinsabu verament ippreokkupati b’dak li se jiġri fil-futur qarib. L-ewwel nett, nixtieq minn qalbi nirringrazzja lill-Onor. Herrera tal-mod kif qed jindirizza din il-materja għax mill-ftit li qed nifhem f’din il-laqgħa, l-Onor. Herrera jidher li lest jismagħna, imma sfortunatament, il-Ministru Borg jidher li mhuwiex lest li jismagħna, u mhuwiex lest li jismagħna għax… 

ONOR. IAN BORG: Inti tlabtni xi appuntament? 

IS-SUR MALCOLM VELLA HABER:  Iva, f’isem AREN. 

ONOR. IAN BORG: U għandna laqgħa skedata. 

IS-SUR MALCOLM VELLA HABER: Eżattament. Jien kont qiegħed nirringrazzja lill-Ministru Herrera… 

ONOR. IAN BORG:  ...u għedt li jien ma ridtx niltaqa’ magħkom. 

IS-SUR MALCOLM VELLA HABER: Le, m’għedtx hekk. 

ONOR. IAN BORG: Qed ngħid xi smajt jien. 

IS-SUR MALCOLM VELLA HABER: Le, jien iddispjaċut fir-rigward ta’ kif inti ndirizzajtna llum għax fl-introduzzjoni tiegħek qisek ridt tirredikola l-petizzjoni li llum ippreżentajna lill-Prim Ministru, liema petizzjoni ġiet iffirmata minn ‘il fuq minn 400 ruħ. Infakkar li online f’ġimgħa tlajna ‘l fuq minn 900 firma, jiġifieri jekk irridu nirredikolaw lil dawn id-900 persuna...  Jien naċċetta li forsi mhux kollha kienu minn Ħ’Attard, imma… 

ONOR. IAN BORG: Fejn irredikolajthom? 

IS-SUR MALCOLM VELLA HABER: Inti bdejt id-diskors tiegħek billi għedt li r-residenti ta’ Ħ’Attard ippreżentaw din il-petizzjoni imma dawn mhux kollha kienu minn Ħ’Attard u kkwotajt numru li ma nafx minn fejn ġibtu. Ma nafx kif waslu għandek il-karti tal-identità għax il-karti tal-identità intbagħtu biss lill-Prim Ministru. Jekk ħaddieħor għaddielek dawn il-karti tal-identità, għamel hekk kontra l-liġi tad-data protection u wieħed għad irid jaraha fil-futur. 

ONOR. IAN B ORG: Ingħataw lill-Parlament kollu. 

IS-SUR MALCOLM VELLA HABER: Le, mhux veru, nikkoreġik.  In-numri tal-karti tal-identità  tal-firmatarji ntbagħtu biss b’attenzjoni kbira lill-Prim Ministru u ma ġew ikkupjati lill-ebda Membru Parlamentari li kien ikkupjat fl-istess ittra, jiġifieri oqgħod attent għax meta tgħid li għamilt riċerka fuq dawk in-numri tal-karti tal-identità naħseb li stajt mort kontra l-General Data Protection Regulation (GPDR). Kont qed ngħid li jien iddispjaċut għall-mod kif irredikolajt il-petizzjoni għax anke jekk kien hemm resident wieħed biss minn Ħ’Attard li se jiġi effettwat, li stajt kont jien...  Ministru, inti taf li t-tifel tiegħi meta kellu sena daħħaltu kważi mejjet fid-dipartiment tal-emerġenza bl-attakki respiratorji li kienu jaqbduh? Se tidħol responsabbli int għalih meta tgħaddi t-triq minn quddiemi jekk it-tifel tiegħi jerġa’ jaqbdu xi attakk ieħor fejn jista’ jmutli? Irrispondini! Li kieku kien it-tifel tiegħek… 

ONOR. IAN BORG:  Bl-istess argument jistgħu jgħidu l-istess in-nies li joqogħdu fit-toroq minn fejn jgħaddu l-karozzi llum!

IS-SUR MALCOLM VELLA HABER:  Qed ngħid dan b’responsabilità għax iddispjaċut li inti, Ministru, irredikolajt il-petizzjoni, però se nieqaf hawn fuq il-petizzjoni. 

ONOR. IAN BORG: Inserraħlek rasek li ma rredikolajthiex. 

IS-SUR MALCOLM VELLA HABER:  Ministru, saru studji min-naħa tal-Gvern dwar kemm-il serra se tiġi effettwata b’dan il-proġett? Taf li mill-ftit riċerka li għamilna bħala residenti – aħna m’għandniex mezzi, m’aħniex periti, u m’aħna ħadd – sibna li hemm mill-inqas erba’ serer kbar li bejn wieħed u ieħor għandhom 850 metri kwadru li se jiġu distrutti? Konxju li hemm farmhouse, waħda mill-uniċi u li hija antikissima f’Ħ’Attard li fiha l-annimali u fejn jiġu prodotti l-ġbejniet, li se tiġi distrutta?  Taf li hemm stabbiliment kummerċjali li se titteħidlu l-parking area tiegħu?  Dan l-istess stabbiliment kummerċjali llum il-ġurnata għandu 15-il parking spaces li b’dan il-proġett mhu se jkollu l-ebda spazju ta’ parkeġġ għall-karozzi. Ikkunsidrajtuhom dawn l-affarijiet?  Taf li bil-proposta tagħkom il-parking spaces fi Triq Ferdinand Inglott u fi Triq Tumas Chetcuti se jonqsu b’142? Għamiltuhom dawn il-kalkoli? X’se jagħmlu r-residenti? Fejn se jipparkjaw? Se jmorru jipparkjaw f’Żebbuġ Road, jew f’Notary Zarb Street? Se jmorru jipparkjaw f’xi żona oħra?  L-iżball li sar huwa li meta ġejtu biex tagħmlu d-drafting ta’ dawn il-pjanti m’għamiltu l-ebda konsultazzjoni mar-residenti, għax kieku għamiltu l-konsultazzjoni, dawn il-142 parking spaces li qed insemmi  fi Triq Ferdinand Inglott u fi Triq Tumas Chetcuti abbli ma kenux jintilfu. 

Semmejna s-siġar u kien hawn il-kollegi ta’ Din l-Art Ħelwa li semmew iċ-ċifra ta’ 787 siġra. Ministru, jien infurmat li l-Gvern – u se nitolbok sabiex, jekk jogħġbok, tikkoreġini għal dan li se ngħid – qabbad espert jgħodd waħda waħda kemm hemm siġar mill-Imrieħel Bypass, fejn hemm it-traffic lights minn fejn se tiġi tibda t-triq, sa Ħ’Attard fejn hemm l-għelieqi ta’ Victor Tonna, il-bidwi li qiegħed bil-qiegħda ħdejja, u waslu sa 2,000 siġra. Dan ir-rapport, għal xi raġuni jew oħra, għadu ma ġiex ippubblikat, jew inkella hemm xi intenzjoni li ma jiġix ippubblikat. Nerġa’ ngħidlek, Ministru, 2,000 siġra, u fosthom hemm siġar li huma protetti li għamel riferenza għalihom is-Sur Baldacchino. Nixtieqek tgħidli jekk hux veru ġie mqabbad dan l-espert.

Aħna konxji li jekk tgħaddi din il-bypass min-nofs l-għelieqi ta’ dawn il-bdiewa – li skont l-interpellanza li għamel l-Onor. Herrera hemm 47 li se jiġu effettwati – il-crops se jkunu mniġġsa b’ma nafx kemm-il livelli ta’ ċomb. Dawn il-bdiewa llum il-ġurnata jkabbru, fost prodotti oħra, ħass u tadam. Jien mort fl-għalqa ta’ Victor Tonna – għandu raba’ li fiha madwar 30 tommna – u peress li ma jgħaddux karozzi minn ħdejh, il-prodott tiegħu ma jkollu fih ebda livell ta’ ċomb għax qiegħed f’arja miftuħa, imma meta se tgħaddi din il-bypass u l-karozzi se jgħaddu metru ‘l bogħod mill-prodotti li jkun qed ikabbar, dawn se jkunu mimlija ċomb.  Għamiltuhom dawn l-istudji? Ma naħsibx. 

Xtaqt fl-aħħar nett nagħmel xi domandi.  Xi studji xjentifiċi saru minn TM fuq better transport management? S’issa għadna ma rajna xejn. Min kienu l-professional parties?  Kien hemm teams interdixxiplinarji li ħadu sehem fid-drafting ta’ dan il-proġett? S’issa għadna ma smajna xejn. Saru studji verament fuq l-air and noise pollution li se jiġu mpattati bihom ir-residenti li se jkunu qed imissu ma’ dan il-proġett?  Ministru, se nagħmillek l-aħħar appell bħala ġenitur. Jien għandi żewġt itfal, għada pitgħada jien ma nkunx hawn, it-tfal tiegħi abbli jibqgħu jgħixu fid-dar li fiha qed ngħix jien, u nitolbok, mhux għalija imma għat-tfal tiegħi, għat-tfal ta’ Victor, u għat-tfal li joqogħdu f’dik iż-żona ta’ Ħ’Attard, biex tieħdu ħsiebhom. Grazzi.

IĊ-CHAIRPERSON: F’liema żona ta’ Ħ’Attard inti residenti? 

IS-SUR MALCOLM VELLA HABER: Jiena noqgħod fi Triq Ferdinand Inglott. 

IĊ-CHAIRPERSON: Grazzi.  Sur Tonna, tista’ tagħmel l-intervent tiegħek.
IS-SUR VICTOR TONNA: Jien bidwi li ġejt milqut, l-għajxien tagħna minn hemm u ma nafux x’se jiġri minna. Is-Segretarju Parlamentari responsabbli mill-biedja kien qal li l-bdiewa żgħażagħ se jimxu ‘l quddiem, imam dawn se jeħdulna r-raba’, jiġifieri mhux ‘il quddiem se nimxu imma se mmorru lura! 

IS-SINJ. NADIA TONNA: Aħna minn dik ir-raba’ naqilgħu l-għajxien tagħna. Allura issa x’se nagħmlu? Niġu Bieb il-Belt nittalbu? 

IS-SUR VICTOR TONNA: Meta fetħu l-iskola taż-Żokkrija kienu qalu li suppost se nibżgħu għall-bdiewa żgħażagħ. 

IS-SINJ. NADIA TONNA:  Hemmhekk hemm ħamest iġwiebi tal-ilma. Biex trid issaqqi jekk it-triq se tgħaddi minn hemmhekk eżatt? Noqgħod nitlob lill-Bambin biex forsi tagħmlilna ftit xita? Tridu taraw kollox. 

ONOR. RODERICK GALDES (Segretarju Parlamentari għall-Akkomodazzjoni Soċjali): Victor, l-għelieqi li taħdem huma tal-Gvern jew huma tiegħek personali? 

IS-SUR VICTOR TONNA: Le, tal-Gvern. 

ONOR. RODERICK GALDES: Jiġifieri jistgħu jallokawlek art oħra. Jien naf li meta jien kont Segretarju Parlamentari responsabbli mill-biedja int kont ressaqt talba biex tingħata aktar art mill-Gvern. Kont ressaqt  xi talbiet biex il-Gvern jallokalek aktar art ħalli tkun tista’ taħdem aktar artijiet? 

IS-SUR VICTOR TONNA:  Jien għandi raba’ fejn naħdem. 

ONOR. RODERICK GALDES: Iva, imma naf li ridt tkabbar. Minn dak iż-żmien ‘il hawn kellmuk min-naħa tal-Artijiet? 

IS-SUR VICTOR TONNA: Le. 

ONOR. IAN BORG: L-ewwel irid jagħmel talba hu! 

IĊ-CHAIRPERSON: Sinjuri, għandkom xi ħaġa oħra xi żżidu? 
IS-SINJ. NADIA TONNA: Aħna dak hu li kellna xi ngħidu.  Nitlobkom tibżgħu għall-bdiewa mhux qed tieħdu kulma hawn! 

ONOR. GODFREY FARRUGIA: Qatt irċevejtu għajnuna finanzjarja mill-Ministeru għall-Biedja jew mill-Unjoni Ewropea biex issaħħu l-prodott tagħkom u l-għelieqi tagħmluhom aktar fertili għalkemm kontu tafu li għada pitgħada jista’ jagħti l-kas li tgħaddi triq minn hemm? 

IS-SUR VICTOR TONNA: Iva. 

IĊ-CHAIRPERSON:  Nirringrazzjakom. Sinjuri, saru t-7:40 p.m. u nixtieq li sat-8:00 p.m. nagħlqu. Se nitlob lil kull min se jitkellem sabiex ma jeħux aktar minn tlieta jew erba’ minuti.  Dr. Gatt, tista’ titkellem. 

DR. PETER GATT:  Grazzi, Sur President.  Jien għamilt proposta li poġġejtha fuq is-social media, u kien hemm ħafna interess fuqha u saħansittra ppubblikawha l-gazzetti. Nifhem li l-ambjentalisti jixtiequ li din it-triq jippreżervawha kif inhi għax fil-verità hija parti mill-pajsaġġ kulturali tagħna minħabba li hija triq li tagħti għal żewġt ibliet storiċi tal-Imdina u r-Rabat u hija triq kollha siġar, però nifhem ukoll l-esiġenza li rridu nsolvu din il-problema tat-traffiku li naf li l-Ministru Borg huwa attiv ħafna fuqha. Għalhekk li qed nipproponi huwa li t-triq li tagħti lejn ir-Rabat, jiġifieri t-triq li hemm din il-kontroversja dwarha, tibqa’ kif inhi, però minflok ikollha żewġ karreġġjati, kif inhi bħalissa, issir one way u allura immedjatament tkun qed tirdoppja l-flow tat-traffiku lejn ir-Rabat. Ovvjament il-mistoqsija li tqum hija x’se nagħmlu bil-flow tal-karozzi mir-Rabat u l-Imdina ‘l isfel. Fil-verità diġà kien hemm soluzzjoni għal dan li kienet ġejja minn żmien l-Ingliżi, u din hija l-mina tat-train li hemm eżistenti u li tiżbokka taħt is-Saqqajja u tibqa’ sejra sa taħt il-Foss tal-Imdina. 

IĊ-CHAIRPERSON: Imma mhux preċiżament fejn hemm il-proġett. 

ONOR. IAN BORG: Hemmhekk m’għandu x’jaqsam xejn maż-żona fejn se jsir il-proġett.  Aħna qed ngħidu li mill-istazzjon tal-Imtarfa... 
DR. PETER GATT: Int u sejjer lejn il-Foss. 

ONOR. IAN BORG: Jien naf preċiżament fejn hu għax jien minn dik iż-żona. Aħna qed nitkellmu fuq mina li mill-Imtarfa, jiġifieri ftit passi ‘l bogħod mill-istazzjon, tgħaddi minn taħt l-Imdina b’erba’ shafts u tispiċċa quddiem it-Tattingers Club. 
DR. PETER GATT: Hekk hu, taħt is-Saqqajja. 

ONOR. IAN BORG: Imma ma teżisti ebda mina bejn it-Tattingers Club, jiġifieri bejn is-Saqqajja... 

DR. PETER GATT: Teżisti. Hemmhekk tiżbokka ‘l barra. 

ONOR. IAN BORG: Kollox sew imma jien qed nistaqsi jekk teżistix xi infrastruttura taħt l-art minn dik iż-żona tar-Rabat sa Ħ’Attard jew sal-Imrieħel. 

DR. PETER GATT: Imma mbagħad hemm it-Triq tat-Tiġrija li qiegħda eżatt ħdejn fejn tiżbokka l-mina. 

ONOR. IAN BORG: Il-mistoqsija tiegħi hija ċara: Minn taħt it-telgħa tas-Saqqajja lejn Ħ’Attard, hemm infrastruttura taħt l-art? 

DR. PETER GATT: Le.

IS-SUR MALCOLM VELLA HABER:  Iva, hemm mina. 

ONOR. IAN BORG: Le, m’hemmx mina. Fejn qiegħda l-mina? 

IS-SUR MALCOLM VELLA HABER:  Fil-fatt hemm mina taħt Notary Zarb Street. 

ONOR. IAN BORG: Imma Notary Zarb Street qiegħda Ħ’Attard! 

IĊ-CHAIRPERSON: Il-mistoqsija hija jekk hemmx infrastruttura diġà mir-Rabat sa Ħ’Attard. 

ONOR. IAN BORG:  Mis-Saqqajja sa Triq Notary Zarb. 
IS-SUR MALCOLM VELLA HABER:  Taħt Triq Notary Zarb hemm mina. 

ONOR. IAN BORG: Il-mistoqsija hija jekk teżistix mina mis-Saqqajja sa Triq Notary Zarb. 

IS-SUR MALCOLM VELLA HABER:  Iva teżisti. 

ONOR. IAN BORG: Fejn teżisti? 

IS-SUR MALCOLM VELLA HABER:  Hemm mina li tibqa’ sejra minn Notary Zarb Street ‘il fuq.

ONOR. IAN BORG: Sa fejn? 

IS-SUR MALCOLM VELLA HABER:  Ma nafx eżatt, imma preżentement tintuża għad-drenaġġ. 

ONOR. IAN BORG: Jiġifieri mina tad-drenaġġ!? 

IS-SUR MALCOLM VELLA HABER:  Il-mina hija kbira. 

DR. PETER GATT: Ħalli nikkonkludi fuq din. Hemmhekk hemm mina li tibda minn taħt is-Saqqajja u tibqa’ sejra sa taħt id-ditch. Li qed nipproponi huwa li ssir estensjoni ta’ dik il-mina lejn ir-Rabat u tintuża għat-traffiku ‘l isfel, jiġifieri t-triq eżistenti ssir għat-traffiku ‘l fuq lejn ir-Rabat u l-mina, li hija mina antika u ilha abbandunata madwar 80 sena... (Interruzzjonijiet) Le, mhux mill-Imtarfa. Hemmhekk m’hemmx għalfejn estensjoni għax hemm it-toroq. Huwa importanti li naraw l-istat li tinstab fih din il-mina – u qed nitkellem bħala ġeoloġista – għax din tgħaddi taħt il-bastjuni tal-Imdina, u minħabba li ilha abbandunata 80 sena, tista’ tikkrolla, u jekk tikkrolla tagħmel ħsara kbira, naħseb katastrofika, fil-bastjuni tal-Imdina. Din hija proposta tiegħi – sta għall-Gvern jekk togħġbux jew le – li biha, it-triq eżistenti fejn hemm is-siġar tibqa’ kif inhi imma ssir one way u l-mina ssir bħala flow tat-traffiku ‘l isfel. 

IĊ-CHAIRPERSON: Imma trid tinbena mina ġdida. 
DR. PETER GATT: Le, il-mina diġà qiegħda hemm. Trid tiġi rrestawrata u rriabilitata. 

ONOR. IAN BORG: Il-mina teżisti mill-Wied tal-Imtarfa. Jien għandi l-pjanti u nista’ nurik fejn qiegħda eżatt. Dan l-aħħar iddiskutejt mas-Sindku tal-Imdina dwar x’possibilitajiet wieħed jista’ jagħmel b’din l-istess mina, però ma rridx li tingħata l-impressjoni li teżisti mina bejn it-telgħa tas-Saqqajja u Ħ’Attard. 

DR. PETER GATT: Le, mhux Ħ’Attard. 

ONOR. IAN BORG: Il-punt tiegħi hu li qegħdin nitkellmu fuq żona li hija ‘l barra mill-iskop tas-Central Link Project. 

DR. PETER GATT: Jien qed ngħid li din tista’ tkun alternattiva. 

ONOR.  IAN BORG: Imma mhux fuq dan il-proġett. 

DR. PETER GATT: Tista’ taraha bħala alternativa. 

ONOR. IAN BORG: Jien naf fejn qiegħda l-mina, naf minn fejn tidħol u naf minn fejn toħroġ, imma m’għandhiex x’taqsam mal-istretch li qed nitkellmu fuqha. 

IĊ-CHAIRPERSON: Jista’ jkun proġett differenti. 

DR. PETER GATT: Differenti però li tikkomunika mat-Triq it-Tiġrija mbagħad hemmhekk il-flow imur lejn ir-Rabat. 

ONOR. IAN BORG: Naqbel miegħek. 

ONOR. RODERICK GALDES: Dr. Gatt, qed nifhem sew li wara li joħroġ minn fejn it-Tattinger’s il-flow imur lejn Triq it-Tiġrija? 

DR. PETER GATT:  Il-mina qiegħda eżatt ħdejn Triq it-Tiġrija. 

ONOR. RODERICK GALDES: Imma fejn se jmur it-traffiku? Issir mina oħra? 

DR. PETER GATT: Le, m’hemmx għalfejn issir mina, jista’ jkun on the surface ukoll, issir triq li tikkomunika mas-Central Link Project. 

IĊ-CHAIRPERSON:  Nirringrazzjak.   Nistieden issa lis-Sur Sandro Azzopardi sabiex jagħmel l-intervent tiegħu.

IS-SUR SANDRO AZZOPARDI (Sindku ta’ Ħad-Dingli): Ta’ min jgħid li aħna bħala kunsill lokali, anke minħabba nuqqas ta’ ħin, ma kellniex ċans niddiskutu dan il-proġett, però nista’ nitkellem fuq dak li jgħiduli fil-house visits li nagħmel u mill-ilmenti li jkollna ta’ kuljum.  L-ewwel nett, nixtieq nirringrazzja lill-Gvern għall-inċentivi li qiegħed jagħti biex jipprova jnaqqas it-traffiku, fosthom trasport għaż-żgħażagħ b’xejn, inċentivi għall-anzjani, u inċentivi oħra.  Is-Sur Baldacchino qal li jgħaddu r-rotot 51, 52 u 53 wara xulxin, imma fil-każ tagħna ġieli t-52 lanqas biss tgħaddi u qegħdin nistennew bil-ħerqa li jsir dan il-proġett. Illum ma smajt ebda alternattiva minn dawk preżenti ta’ kif nistgħu nsolvu ċerti problemi tat-traffiku. Aħna ġieli nagħmlu siegħa u anke sagħtejn nistennew it-52 ġejja minħabba li jkun hemm blockage, speċjalment f’Ħ’Attard.  Minħabba f’hekk, in-nies qegħdin jispiċċaw jitilfu x-xogħol, appuntamenti l-isptar, u affarijiet oħra.  Bħala kunsill lokali ma nindaħlux f’dak li jagħmlu kunsilli lokali oħra, però naf biċ-ċert li f’Ħ’Attard kien hemm tibdil fis-sistema tat-traffiku fejn residenti li kienu jużaw ċerti toroq, illum il-ġurnata m’għadhomx jużawhom, bil-konsegwenza li fil-main road ta’ Ħ’Attard żdied aktar it-traffiku. Jien favur li jkun hemm modi alternattivi, fil-fatt, bħala kunsill lokali, għandna proġett ippjanat li se jkun l-ewwel tax-xorta tiegħu, fejn se nagħmlu bike sharing system.  (Interruzzjonijiet) Le, sar tibdil fit-traffiku fil-lokalità ta’ Ħ’Attard fejn hemm Scotts Supermarket; qabel kienet two way u issa saret one way. (Interruzzjonijiet) M’iniex qed nindaħal jien. (Interruzzjonijiet) 

ONOR. IAN BORG: Mhuwiex qiegħed jikkritika; qiegħed jgħid li dejjem qed jiżdied il-pressure…

IS-SUR SANDRO AZZOPARDI:  Kont qiegħed ngħid li l-Gvern ta diversi inċentivi, fosthom tnaqqis fil-liċenzji tal-muturi, però nista’ ngħid li meta jkun hemm it-traffiku ġieli lanqas il-muturi ma jkunu jistgħu jgħaddu minn Ħ’Attard. Għalina d-Dinglin, u naħseb li anke għal residenti ta’ lokalitajiet oħra bħar-Rabat, l-Imtarfa u l-Baħrija, jenħtieġ li jkun hemm soluzzjoni tajba bħall-proġett li qed jiġi propost, liema proġett ilu fuq l-ixkaffa għal ħafna snin.  Għaldaqstant aħna nħarsu ‘l quddiem biex dan isir fil-futur qarib. Grazzi.

IĊ-CHAIRPERSON: Nirringrazzjak u nistieden lill-Inġinier Azzopardi sabiex jitkellem. 

L-INĠINIER FREDERICK AZZOPARDI (Transport Malta): Grazzi, Sur President.  Jien xtaqt nirrispondi għal xi mistoqsijiet li saru versus Transport Malta. L-ewwel nett, nibda billi ngħid li jidher li hawn qbil li hemm bżonn li ssir xi ħaġa f’Ħ’Attard.  Fl-2006 intqal, u anke meta sar il-masterplan ftit tas-snin ilu – li ġie anke approvat mill-Kummissjoni Ewropea – li waħda mill-problemi fit-traffiku li trid tissolva sal-2025 hija l-bottleneck li għandna fi Triq in-Nutar Zarb, u aħna bdejna naraw kif tista’ tissolva. Ridna naraw jekk inħarsux biss lejn dik il-parti, ċioè Triq in-Nutar Zarb, jiġifieri nimplimentaw dak biss li hemm fil-pjan lokali, però rajna li b’hekk xorta konna se nispiċċaw b’bottlenecks jew bi problemi n-naħa tal-Corinthia Palace Hotel, in-naħa tal-MFSA u anke mill-Isptar Mount Carmel ‘il fuq. Allura għedna li jkun aħjar jekk inħarsu lejn il-proġett kollu b’mod ħolistiku u naraw kif noħorġu bl-aħjar soluzzjoni. Hawnhekk nixtieq nirringrazzja lil diversi entitajiet, li anke jinsabu rappreżentati hawnhekk, li ltqajna magħhom u hemm minnhom li ġew ukoll bi proposti, u fejn nistgħu se nkunu qegħdin inkomplu ntejbu. Pereżempju, dalgħodu stess iltqajna mal-BAG fejn dawn għamlu proposti u aħna se naraw jekk nistgħux ninkluduhom – jien nasħeb li hemm fejn nistgħu ninkluduhom – għax tajjeb li sal-aħħar mument qabel joħroġ il-permess nibqgħu ntejbu. U hawnhekk allura toħroġ ir-risposta għad-domanda li għamel l-Onor. Azzopardi dwar għalfejn sal-lum għadna ma poġġejniex il-pjanti updated fuq il-website, li rrid ngħid li hija deċiżjoni tiegħi. Dan qed nagħmluh proprju għax, kif għedt, bid-diskussjonijiet li għaddejjin qegħdin naraw kif inkomplu ntejbu l-pjanti. 

Issemmiet ukoll il-mina, li hija waħda mill-proposti li ssemmiet mill-AREN u forsi mmur pass lura lejn l-aħħar tas-sena l-oħra meta l-Kunsill Lokali ta’ Ħ’Attard kien laqqa’ lili u lil xi periti oħra ta’ TM – u minn hawnhekk nirringrazzjahom – ma’ diversi residenti, li wħud minnhom qegħdin hawnhekk, fejn dawn ressqu ċerti proposti fosthom din tal-mina. Għalhekk, aċċertajna ruħna li waħda mill-options fil-cost benefit analysis (CBA) tkun proprju l-mina, u sibna li in the short term din l-option tagħti l-istess riżultat bħall-preferred option sa madwar l-għaxar sena, kif imbagħad naqbżu l-għaxar sena it will start to fail, u sal-2045 – is-CBA jieħu sal-2045 – il-mina jkollha l-isess riżultat bħal tad-do nothing scenario. Ir-raġuni hija li t-traffiku li minn Ħ’Attard qed jidħol fit-triq ta’ Ħ’Attard, mhux se jkun effettwat bil-mina għax il-mina qiegħda għal dawk li ġejjin mir-Rabat u jibqgħu għaddejjin, jiġifieri jaqbżu Ħ’Attard u jiżbukkaw in-naħa tal-Corinthia Palace Hotel eċċ. Jiġifieri l-proposta tal-mina kienet option ikkunsidrata fis-CBA, però sfortunatament mhijiex il-preferred option. 

Issemmew ukoll proposti oħra, fosthom, pereżempju, li nagħlqu t-triq ta’ Ħaż-Żebbuġ filgħodu biex it-traffiku li jkun nieżel min-naħa ta’ Ħ’Attard, ir-Rabat eċċ. għal Triq in-Nutar Zarb ma nħalluhx imur lejn Ħaż-Żebbuġ. Waħda mill-affarijiet li ħadna into consideration kienet it-traffic counts, li kif inhuma llum, diġà għandna a grid lock. Il-capacity ta’ one carriage way diġà qed tinqabeż b’ammont sostanzjali, u jekk se nagħlqu t-triq ta’ Ħaż-Żebbuġ u npoġġu t-traffiku li jmur Ħaż-Żebbuġ, fi Triq in-Nutar Zarb, mhux talli se tfalli, kif diġà falliet, talli se tfalli aktar. Dawn ix-xenarji differenti ġew simulati fl-options u fis-CBA.  Jien naħseb li huwa importanti, li jkun xi jkun il-prodott finali, naċċertaw ruħna li sakemm joħroġ il-permess ikollna l-aħjar option.  Għaldaqstant ejjew inpoġġu kollha kemm aħna flimkien biex naraw li dan isir.  Żgur li hemm qbil li l-problema tat-traffiku f’Ħ’Attard trid tiġi tackled, li m’hemmx qbil dwaru huwa l-kif, u għalhekk jien qed nappella sabiex nagħmlu sforz – u aħna qegħdin hawnhekk biex nisimgħu – ħalli naċċertaw li nwasslu dan il-proġett biex ikun l-aħjar option possibbli. 

ONOR. GODFREY FARRUGIA: Ma nafx jekk ġietx ikkunsidrata option oħra, li għalkemm forsi ma teffettwax lis-Sur Tonna, il-bidwi li tkellem aktar qabel, teffettwa mill-aspett ta’ CBA.  Ikkunsidrajtu l-option li t-triq li minn fejn Mount Carmel tagħti għar-roundabout li minn Ħaż-Żebbuġ tista’ tmur għan-naħa tal-Imġarr u l-Imtarfa u li tagħti wkoll minn Ħ’attard għar-Rabat, tkun one way – ‘il fuq jew ‘l isfel affarikom – u t-triq l-oħra ta’ Ħaż-Żebbuġ li diġà hija eżistenti, jiġifieri ta’ ħdejn SMW Cortis tintuża biex tiżvijjak għall-Ħ’Attard? 

L-INĠINIER FREDERICK AZZOPARDI:  Mis-CBA irriżulta li dik it-triq ta’ bejn il-Pit Stop u r-roundabout li qed issemmi hija triq li se tfalli, u falliet. 

ONOR. GODFREY FARRUGIA: Għalhekk għedt li tintuża nofsha. 

L-INĠINIER FREDERICK AZZOPARDI: Allura ma nistgħux nibqgħu one lane two way, imma trid tiġi two lanes two way. Id-deċiżjoni kienet li nħallu s-siġar ta’ naħa, u s-siġar tan-naħa l-oħra jiġu f’centre strip u noħolqu two lane kull naħa. 

Il-problema ta’ Ħaż-Żebbuġ… 

ONOR. GODFREY FARRUGIA: Jien qed ngħid dik it-two lane ma tinħoloqx u tuża t-triq l-oħra li diġà hija eżistenti. 

L-INĠINIER FREDERICK AZZOPARDI: Preżentement, fil-fatt bdejna dalgħodu, qegħdin nagħmlu interventi fir-roundabout ta’ ħdejn l-iskola ta’ St. Dorothy’s u anke r-roundabout ta’ Ħaż-Żebbuġ, fejn ukoll għandna problema kbira. Hemmhekk is-sistema qiegħda tfalli, u jekk se nitfgħu t-traffiku li jitla’ lejn ir-Rabat għal hemmhekk, tfalli aktar. Irid ikun hemm interventi akbar biex fin-naħa ta’ fejn Cortis issir junction enormi. L-option li qegħdin inpoġġu, li nerġa’ ngħid se nkomplu ntejbu sal-aħħar sekonda, hija l-aħjar option li setgħet ġiet identifikata s’issa mis-CBA. Bħalma ltqajt personalment mar-residenti way back f’Novembru, u bħalma ltqajt personlament ma’ għaqdiet, jien lest li nibqa’ niltaqa’ sal-aħħar.  Kif semma l-Ministru, il-bieb tagħna huwa miftuħ u niltaqgħu kemm hemm bżonn biex naraw kif insibu l-aħjar soluzzjoni. Jekk ikun hemm xi ħaġa oħra aħna lesti to welcome it on board imma defenittivament ma jistax ikun li t-TEN-T, li qed tfalli u falliet, ma neħdux azzjoni fuqha. 

IĊ-CHAIRPERSON: Nirringrazzjak. Se nieħu l-kummenti tal-Membri tal-Kumitat u nagħlqu. 

ONOR. JASON AZZOPARDI:  Sur President, jien għandi xi mistoqsijiet.

IĊ-CHAIRPERSON:  Onor. Azzopardi, għamel il-mistoqsijiet kollha mbagħad iwieġbek privatament. 

ONOR. JASON AZZOPARDI: Le, xi privatament!  Ma tarax!  Ħaġa bħal din!? Din hija l-ewwel darba li għandi l-opportunità li hawn is-Sur Azzopardi hawnhekk. Inġinier Azzopardi, inti smajt lir-rappreżentanti ta’ Din l-Art Ħelwa jitkellmu u semmew iċ-ċifra ta’ 787 siġra. 

L-INĠINIER FREDERICK AZZOPARDI: Assolutament mhux se jkun hemm 787 siġra li se jinqalgħu. 
ONOR. JASON AZZOPARDI: Imma tikkonferma li fil-pjan kif ġie uploaded fit-13 ta’ Ġunju fil-fatt hemm dak l-ammont? 

L-INĠINIER FREDERICK AZZOPARDI: Jekk kien hemm dak l-ammont, allura kien hemm ħafna aktar siġar milli fil-verità se jkunu qed jinqalgħu. Irridu ngħidu wkoll li minn dawn is-siġar li ssemmew hemm madwar 200 siġra tal-oleander, li lili qaluli li huma velenużi u jekk it-tfal imissu magħhom iġibu ċertu periklu. Però rrid inserraħlek moħħok li assolutament mhux se jkun hemm 787 siġra li jinqalgħu, anzi finalment se nispiċċaw bi proġett fejn se jkollna ħafna aktar siġar milli hemm illum, u se jkunu siġar indiġini. Aktar qabel issemma wkoll il-metraġġ u għalhekk tajjeb ngħid illi kieku mplimentajna l-pjan lokali kif inhu llum, fejn is-Sinjuri għandhom l-għalqa, kien ikollna nieħdu madwar 16,000 metru kwadru aktar milli se tkun qed tittieħed art. Anke hawnhekk se nkunu qegħdin naraw kif nieħdu l-inqas art possibbli bl-inqas impatt possibbli fuq l-ambjent. 

ONOR. JASON AZZOPARDI: Bejn wieħed u ieħor kemm ilhom li bdew il-pjanijiet għal dan il-proġett, li huwa stmat li se jiġi jiswa aktar minn €50 miljun? 

IĊ-CHAIRPERSON: Snin kbar. 

L-INĠINIER FREDERICK AZZOPARDI:  Li hemm bżonn issir bypass ma vvintajnihx aħna; ilu hemm aktar minn għaxar snin. 

ONOR. JASON AZZOPARDI: Inġinier Azzopardi, taf x’qed nistaqsik, u naf li fhimtni. Il-pjanijiet, it-traffic impact assessment, id-data, kemm ilha… 

IĊ-CHAIRPERSON: Nista’ nirrispondi jien.  Il-pjanijiet għas-Central Link Project ilhom hemmhekk madwar 30 sena. 

L-INĠINIER FREDERICK AZZOPARDI: Ilna sena żgur li bdejna naħdmu fuq is-CBA u fuq il-proġett. 

ONOR. JASON AZZOPARDI: Jiġifieri ilkom ammont ta’ xhur taħdmu għal proġett li huwa kbir ħafna. Il-periti ta’ dan il-proġett huma Crowd Net Ltd.? 

L-INĠINIER FREDERICK AZZOPARDI: Il-konsulenti tagħna huma… 

ONOR. JASON AZZOPARDI: ...Crowd Net Ltd.  Kif intgħażlu? 

L-INĠINIER FREDERICK AZZOPARDI: Dawn ilhom jagħmlu xogħol ta’… 

ONOR. JASON AZZOPARDI: Ma staqsejtekx x’jagħmlu, imma kif intgħażlu. 

L-INĠINIER FREDERICK AZZOPARDI: Intgħażlu għax huma periti li… 

ONOR. JASON AZZOPARDI: M’għedtlekx għalfejn intgħażlu, imma kif intgħażlu.  B’direct order? 

L-INĠINIER FREDERICK AZZOPARDI: Safejn naf jien b’direct order.     

ONOR. JASON AZZOPARDI: Din hija kumpanija ta’ uffiċjal tal-Partit Laburista u ntgħażlet b’direct order! 

ONOR. IAN BORG: Għax trid tkun Nazzjonalist biex tkun kompetenti! 

ONOR. JASON AZZOPARDI: Proġett ta’ €50 miljun jiingħata b’direct order lil kumpanija ta’ uffiċjal tal-Partit Laburista! 

L-INĠINIER FREDERICK AZZOPARDI: Le, ejjew inkunu korretti. Is-CBA mhux qed jiġi magħmul minn Crowd Net Ltd., imma qed isir minn EM Lab li hija kumpanija Taljana li għamlet is-CBA fuq il-junction tal-Marsa u tqabdet ukoll minn entitajiet u awtoritajiet oħra fil-pajjiż f’diversi proġetti passati. Jiġifieri s-CBA bl-ebda mod ma kienet Crowd Net Ltd. li għamlitha imma kienet kumpanija barranija. 

ONOR. JASON AZZOPARDI: Inġinier Azzopardi, Crowd Net Ltd. stess,  fuq il-website qiegħda tgħid li: 

“was involved from the initial stages of the process, including a holistic design for the improvement of the central link...”. 

L-INĠINIER FREDERICK AZZOPARDI: Iva, nikkonferma, imma s-CBA mhux huma għamluh. 
IĊ-CHAIRPERSON: Inġinier Azzopardi, nirringrazzjak. Issa, huwa ċ-ċans tal-kollegi li ilhom jitolbuni biex jikkummentaw sabiex jagħmlu proprju dan. 

Il-Ministru Herrera.

ONOR. JOSÈ HERRERA: L-ewwel nett, xtaqt… (Interruzzjonijiet) 

ONOR. IAN BORG: Trid tkun perit Nazzjonalist biex tkun tajjeb! 

ONOR. JASON AZZOPARDI: Oħroġ tender, tagħtix direct order, dik hi d-differenza. Ministru, għal proġett ta’ €55 miljun ma tagħtix direct order, imma toħroġ tender, imbagħad jirbħu min jirbħu, good luck to him! 

IĊ-CHAIRPERSON: Sinjuri, s’issa kellna diskussjoni ċivili. Napprezza jekk inżommuha bħala tali. 

ONOR. JOSÈ HERRERA: L-ewwel nett, xtaqt nirringrazzja lil kulmin ġie hawnhekk u esprima l-opinjoni tiegħu fuq dan il-proġett u qasam magħna l-preokkupazzjonijiet tiegħu. Ngħidilkom li ma ġejtux hawnhekk taħlu l-ħin għax diġà tkellimt mal-Ministru Borg u se niltaqgħu jien u hu u se nagħrblu, nixtarru u niddiskutu dak li intom għedtu hawnhekk.  Jiġifieri, nerġa’ ngħid li ma ġejtux hawnhekk biex taħlu l-ħin u lanqas biex nagħmlu dossier sabiħ imma dak li intom għedtu hawnhekk aħna ħadna nota tiegħu u jien u l-Ministru Borg u t-teams tagħna se niltaqgħu u se niddiskutu u nirriflettu fuq dak li għedtulna. Aħna ġejna biex nisimgħu u se nisimgħu. 

It-tieni, xtaqt nikkoreġi xi ħaġa żgħira biex ma jkunx hemm alarm. Jien mgħarraf li l-proġett se jkun iżgħar minn 50 tommna, u jekk ikun 50 tommna, il-persentaġġ ta’ dak li hu mibni mhuwiex 0.7% imma 0.07%; żball matematiku. Għadu kif ħadimhieli l-perit; 7 miljun metru kwadru fuq persentaġġ ta’ 70 kilometri, tiġi inqas minn 0.07%. Allaħares kien kważi 1%! Huwa importanti li niċċaraw dan għax id-differenza hija astronomika.  Xorta m’iniex qed ngħid li f’pajjiż żgħir, 40 tommna huwa ammont żgħir, għax pajjiżna hu dak li hu. Malta u Għawdex flimkien fihom 316 kilometri kwadru, jiġifieri filwaqt li 40 tommna għal Sqallija mhuma xejn, għal Malta huma ħafna. Imma nappella biex ma nesaġerawx ħalli ma nikkreawx allarm fejn m’għandux ikun hemm. 

Għal dak li għandu x’jaqsam ma’ tree protection orders, ta’ min jgħid – u huwa importanti li ngħiduha għax qisu l-ERA qiegħda hemm għalxejn –... Wieħed għandu kull dritt jikkritika proġett jew attitudni, imma li you rubbish an institution mhijiex kritika valida. Li wieħed jgħid li l-ERA qiegħda hemm għalxejn, jew li qiegħda hemm biex tillapazza biss wara li jsiru l-affarijiet, mhux sew għax mhu veru xejn. L-ERA qed tkun effiċjenti ħafna u anke f’dawn il-proġetti qed tinvolvi ruħha kważi aktar milli jmissha. Qabel ma bdiet din is-sena diġà kien hemm 30 sit magħżul fejn tajna tree protection orders, u f’dawn ix-xhur biss l-ERA reġgħet ħarġet 30 oħra.  Sentejn ilu ma kien hemm xejn u li llum ngħidu li hemm siġra li ma ħarġitx protection order fuqha... L-ewwel nett, jekk hemm xi siġra partikolari li xi ħadd deherlu li għandha toħroġ protection order fuqha, nistiednu sabiex jagħti d-dettalji ta’ din is-siġra lir-rappreżentanti tal-ERA li jinsabu preżenti, jew inkella jibgħatli email jew jikkomunika b’xi mod mal-ERA. Nerġa’ ngħid li l-ERA ħarġet 60 tree protection order. 

Ġejt mistoqsi wkoll jekk hux se jkun hemm EIA u xtaqt niċċara dan il-punt. Fil-fatt, hemm talba għal project description statement, jiġifieri meta ssir applikazzjoni għal dan il-proċess u jsir dan il-proċess l-ERA titlob project description statement u jekk ikun hemm bżonn isir EIP ukoll, imma at this stage dik hija l-proċedura. 

Rigward ir-raba’ xtaqt ngħid li jien u l-Ministru Ian Borg, bl-involviment tas-Segretarji Parlamentari l-Onor. Clint Camilleri u l-Onor. Chris Agius, ħejjejna liġi għall-qbiela ta’ art pubblika li hija mqabbla lill-bdiewa.  L-idea ta’ din il-liġi, li ħdimna fuqha b’mod assidwu ż-żewġ Ministeri flimkien b’koperazzjoni assoluta, hija primarjament biex nikkonsolidaw il-qbiela. L-ikbar problema li għandha l-biedja f’Malta hija l-ispezzettar tal-art minħabba li ma setgħux isiru trasferimenti jew kien diffiċli li jsiru trasferimenti u maż-żmien il-qbiela ġiet spezzettata, l-għelieqi ġew żgħar wisq u allura ħafna minnhom qed jiġu abbandunati għax ma baqgħux ekonomikament vijabbli. Is-Segretarju Parlamentari ħejja studju interessanti ħafna fuq il-biedja f’Malta, u abbażi ta’ dak l-istudju jien u l-Ministru Borg ħdimna fuq din il-liġi li llum bagħtuli d-draft finali tagħha. Aħna nemmnu fil-biedja u se ngħaddu liġi biex ngħinu nikkonsolidaw il-biedja u l-qbiela f’Malta. F’din il-liġi qed jiġi propost studju dwar kemm baqa’ art li għandha potenzjal agrikola u qed tkun proposta sistema fejn bdiewa ġodda, jew min studja biex tgħallem il-biedja, jew min hu rreġistrat bħala bidwi, ikun jista’ japplika biex jingħata territorju ħalli ikun jista’ jaħdem ir-raba’. 

Smajna ħafna fuq dan il-proġett, hemm min ħareġ b’ideat, hemm min ħassu ffrustrat u pprotesta biss, però li hu żgur li rriżulta llum huwa li żgur trid issir xi ħaġa għal dak li għandu x’jaqsam ma’ infrastruttura tat-traffiku. Inutli wieħed jikkritika biss mingħajr ma jipprovdi alternattiva b’saħħitha għax il-problema tat-traffiku mhijiex waħda artifiċjali jew ivvintata.  Nassigura lil kulħadd li dak li ntqal se jittieħed inkonsiderazzjoni u se jiġi mixtarr minni u mill-kollega tiegħi l-Ministru Ian Borg. 

IĊ-CHAIRPERSON: Grazzi. L-Onor. Farrugia. 

ONOR. GODFREY FARRUGIA: Sur President, jien nifhem l-isfidi li għandna meta niġu b’mod partikolari għat-traffiku u għall-immaniġġjar tiegħu. Illum kellna xhieda u spjegazzjoni teknika dwar kif għandna nħarsu lejn din il-problema kif suppost. Dwar is-Central Link Project jidher li hemm alternattivi oħra. Is-CEO qal li hu lest li jisma’ u janalizza aktar, u filwaqt li nixtieq nirringrazzja lil kulħadd, nappella sabiex il-konsultazzjoni ssir b’mod aktar wiesgħa, aktar tanġibbli, u aktar korrett biex b’hekk forsi nsibu dik is-soluzzjoni aħħarija li vera tkun aħħarija u li tkun tħares il-ġid komuni u l-interess pubbliku minn dan l-aspett. 

IĊ-CHAIRPERSON: Grazzi. M’iniex se nieħu aktar mistoqsijiet, però jekk il-Perit Spiteri Staines tixtieq tagħmel kumment qasir, nistedinha sabiex tiġi fuq il-mejda u tkun kemm jista’ jkun fil-qosor. 

IL-PERIT JOANNA SPITERI STAINES:   Xtaqt ngħid li Din l-Art Ħelwa has partnered with University College London. We would like to offer options, as Minister Herrera suggested, and look at solutions together and if you give us the means to work with you we have a very close liaison with the town planning department of the University College London who have already been to Malta, they are coming down to Malta, they give us unbiased advise as a group of people where we consider ourselves untechnical. We are offerng to put that kind of consultancy on the table. 

ONOR. JOSÈ HERRERA: Jien u l-Onor. Ian Borg lesti li niltaqgħu magħhom. 

IL-PERIT JOANNA SPITERI STAINES:  Thank you.

IĊ-CHAIRPERSON: Grazzi.  Din id-diskussjoni fil-verità ilha ftit li bdiet fuq dan il-proġett. Biex l-affarijiet ikunu ċari, il-laqgħa tal-lum hija laqgħa tal-Kumitat dwar l-Ambjent u l-Ippjanar, jiġifieri din ma kenitx laqgħa ta’ konsultazzjoni pubblika. Illum sirt naf, tramite l-Inġinier Azzopardi, li kien hemm diskussjonijiet li ilhom għaddejjin ix-xhur jekk mhux is-snin, il-konsultazzjoni pubblika tibda b’mod statutorju u b’mod legali l-mument li jibda l-proċess tal-ippjanar u llum qed nitgħallem li l-proċess tal-ippjanar għadna lanqas bdejnih. Illum ġejna fil-Parlament nitkellmu fuq dan il-proċess, l-applikazzjoni għad trid tiġi validata, jiġifieri l-famużi 100 day rule għad iridu jiskattaw, within which – u jgħallmuni l-periti –kulħadd ikun jista’ jagħti s-suġġerimenti tiegħu; ikun hemm il-pjanti available għal kulħadd u kulħadd ikun jista’ jagħmel is-sottomissjonijiet tiegħu. Anzi jien nistieden lil kull resident li qiegħed hawnhekk, lil kull entità, u lil kull NGO sabiex jagħmlu s-sottomissjonijiet tagħhom waqt il-proċess tal-konsultazzjoni pubblika. Li ħareġ ċar ukoll illum huwa li f’Ħ’Attard hemm issue ta’ traffiku, f’ċerti ħinijiet il-problema hija gravi ħafna aktar minn ħinijiet oħra, u r-residenti kollha, inkluż dawk li tkellmu llum, u anke jien li nirrappreżenta lil Ħ’Attard fuq il-11-il distrett, nixtiequ li ssir xi forma ta’ intervent biex b’xi mod, mhux biss jittaffa t-traffiku imma jitnaqqsu l-emissjonijiet kawża tat-traffiku. Kien hawn persuna li anke qassmet l-esperjenza personali tagħha u x-xewqa tagħha li jitnaqsu dawn l-emissjonijiet. Lis-Sinjuri Tonna nixtieq niġbdilhom l-attenzjoni  li l-mument li l-Awtorità tal-Artijiet titlobhom ir-raba’ lura, hemm proċess sħiħ li bniedem jista’ jagħmel biex minflok jieħu kumpens finanzjarju, jingħata raba’ oħra alternattiva, u tista’ anke titlob raba’ li tkun fl-akkwati.  M’hemmx għalfejn nitkellmu hawnhekk imma hemm manjiera, li anke ntużat fil-passat, fejn bidwi li tkun se titteħidlu raba’, jekk ma jkunx interessat fil-kumpens finanzjarju, jista’ jitlob raba’ alternattiva. 

Punt interessanti li ħareġ mid-diskussjoni hu li fil-passat jidher li din kienet ippjanata bħala six lane, jiġifieri tajjeb li s’issa, għalkemm għadna ma bdejniex il-planning application, il-proġett diġà ċkien. (Interruzzjonijiet) Sinjuri, smajna lil kulħadd, għamilna aktar minn tliet sigħat nitkellmu u s’issa kellna diskussjoni xi ftit jew wisq ċivili. Nixtieq nagħlaq fuq il-punt li għad fadal iċ-ċans għal kulħadd, inkluż kull min segwiena u xtaq ikun hawn u ma kienx hawn, li jagħti l-input tiegħu.  Jidher li hawn goodwill biżżejjed mill-Ministri responsabbli u konċernati biex il-proġett, jekk jista’ jittejjeb, nibqgħu ntejbuh sal-aħħar. Nirringrazzjakom għall-attendenza tagħkom. 

Fit-8:18 p.m. il-Kumitat aġġorna.
